
Ди къуэш республикэхэм

Къэбэрдей-Балъкъэрым Курортхэм-
рэ туризмэмкIэ и министерствэм щIы-
налъэм а IэнатIэм зегъэужьыным теу-
хуа жэрдэмхэр дэIыгъынымкIэ лъэIу 
тхылъхэр мы махуэхэм егъэ хьэзыр.

УФ-м ТуризмэмкIэ и къулыкъущIапIэм 
иригъэкIуэкI зэхьэзэхуэм ирихэтын хуэ -
дэу министерствэм а тхылъхэр мэ лы-
жьыхь мазэм и япэ махуэхэм ирихьэлIэу 
хьэзыр ищIынущ. «Туризмэм и зыужьы-
ныгъэр» къэрал программэр гъэзэщIа 
хъун папщIэ къэрал къулыкъущIапIэр 
щIыналъэхэм щызэрагъэпэща жэрдэм-
хэм хоплъэ, хэгъэгупсо мыхьэнэ зиIэхэр, 
щIыпIэм и экономикэ IэнатIэм зезы-
гъэIэтынухэр къыхах. Зэхьэзэхуэр зэ-
фIэкIа нэужь, къэрал бюджетым къы-
хэкIыу мылъку зыхухахыну щIыналъэхэм 
я цIэр къраIуэнущ.

Япэ лъэбакъуэу, КъБР-м зэхьэзэхуэм 
къигъэув мардэхэм къитIасэ проектхэр 
къыщыхахынущ, абыхэм мыхьэнэуэ яIэм-
рэ щIыналъэм зэрызыщиужьыну щIы кIэ-
хэмрэ зэпалъытынущ. 

«НобэкIэ къыхэкIа проектхэм уеплъмэ, 
узыIэпызымышэ, мыр гъэзэщIа хъуарэт 
зыхужумыIэн куэд яхэткъым - псори щIэ-
щыгъуэщ икIи ди экономикэм хэхъуэ 
къыхуэзыхьын Iуэхуу къэплъытэ хъунущ. 
Проектхэм къагъэув жэрдэмхэм сом 
 мелуани 100 хуэдиз текIуэдэнущ. Зэ хьэ-
зэхуэр зэрекIуэкIыну хабзэм къигъэув 
жыпхъэм итIэсэн щхьэкIэ проектхэмкIэ 
упщIэ зиIэ дэтхэнэ хьэрычэтыщIэми ми-
нистерствэм зыкъыхуигъазэ хъунущ», - 

жеIэ министерствэм къэрал програм-
мэхэмрэ инвестицэ хуэIухуэщIэхэмкIэ и 
къудамэм и унафэщI Нало Мадинэ.

Къэрал программэм тещIыхьа зэхьэ-
зэхуэм къыщыхэжаныкIым Iэмал иIэщ 
хьэрычэтыщIэм автотуристхэм я увыIэ-
пIэхэр зэригъэпэщыну, псы Iуфэ зыгъэп-
сэхупIэхэр къызэIуихыну, дыкъэзыухъу-
реихь дунейм и дахагъэр щигъэлъагъуэ 
бгылъэрызекIуэ гъуэгущIэхэр хишыну, 
нэгузегъэужь IэнатIэхэр иригъэфIэкIуэ-
ну. Абы къищынэмыщIауэ, хьэрычэ ты-
щIэхэр хуитщ жыжьэ мыкIуэфынухэм 
 папщIэ турист лъагъуэ щхьэхуэхэр пха-
шыну, щIыпIэм и дахагъ псори щынэ-
рылъагъу зыгъэпсэхупIэ унэхэр яухуэну, 
лъагъуэрыгъуазэхэмрэ лъагъуэхэшхэмрэ 
ящIыну.

Зы проектым лъысыну сомыр мелуа-
нищым щегъэжьауэ мелуанипщIым нэ-
сынкIэ хъунущ. Зэлъытар проектыр зы-
теухуа Iуэхугъуэращ. Ауэ жэрдэмыр 
къыхэзылъхьэ хьэрычэтыщIэм зыщигъэ-
гъупщэ хъунукъым и проектым текIуэдэну 
мылъкум и процент 30-р езым итын 
(ипшынын) икIи ар 2022 гъэм и кIэ пщIон-
дэ игъэзэщIэн зэрыхуейр.

Туризм жэрдэмхэм псоми зэгъусэу тра-
гъэкIуэдэну къэрал бюджетым сом ме-
ларди 3,5-рэ илъщ. Апхуэдиз мылъкур 
 туризм IэнатIэр щIэмыужьыхыным, абы 
пыщIа хьэрычэтыщIэхэм защIэгъэкъуэ-
ным, лэжьапIэщIэхэр къызэгъэпэщыным, 
хэгъэгу зыгъэпсэхугъуэр щIэщыгъуэ щIы-
ным хуэунэтIащ.

ЩХЬЭЩЭХУЖ  Инал.

«Кавказ Ищхъэрэ - 2022: санкцэхэм я лъэхъэнэм 
экономикэр щIэгъэбыдэнымкIэ лэжьыпхъэхэр» зэ-
хуэсым КИФЩI-м мэкъумэш IэнатIэм зыщегъэу-
жьынымкIэ зэфIэгъэкIыпхъэхэми щыхэплъащ.

АБЫ теухуа зэIущIэ щхьэхуэм хэтащ КъБР-м эконо-
микэ зыужьыныгъэмкIэ и министр Рахаев Борис, УФ-
м и Банк хъумапIэм (Сбербанк России) и республикэ 
 къудамэм и унафэщI Бейтыгъуэн Залинэ, «Къэбэр-
дей-Балъкъэрым зыужьыныгъэмкIэ и зэгухьэныгъэ» 
АО-м и тхьэмадэ Чочаев Ахъмэт, республикэм хьэ-
рычэтым (бизнесым) зыщIэгъэкъуэнымкIэ и IуэхущIа-
пIэхэм я унафэщIхэр. 

ЗэIущIэр нэхъыбэу зытраухуар КИФЩI-м мэкъу -  
мэш IэнатIэм пыщIа и зэгухьэныгъэхэм шхынхэкIыу 
къыщIагъэкIым хагъэхъуэнымкIэ, технологие и лъэ-
ныкъуэкIэ зэрелэжьыж Iэмалхэм зегъэужьынымкIэ 
щыIэ бгъэдыхьэкIэхэр зыхуэдэрщ. Абы къыдэкIуэуи 
тепсэлъыхьащ гъавэрэ пхъэщхьэмыщхьэу яхуэгъэ-
хьэзырар щэхуакIуэхэм къезыгъащIэ центрхэр къы-
щызэгъэпэщынымкIэ хэкIыпIэу щыIэхэм. 

ХьэрычэтыщIэхэм ягъэбелджылащ егъэлеяуэ къы-
дащIылIа санкцэхэм къадэунэхуа гугъуехьхэр къы-
зэнэкIынымкIэ, ахэр нэхъ зытегъэщIа IуэхущIапIэхэм 
защIэгъэкъуэнымкIэ псом япэу лэжьыпхъэхэр зы хуэ-
дэри.  

КЪУМАХУЭ  Аслъэн.

Фигу къэдгъэкIыжын-
щи, Къэбэрдей-Балъкъэ-
рым и къалащхьэ Нал-
шык 2021 гъэм дыгъэгъа-
зэм и 9 - 10-хэм щекIуэ -
кIат Урысей Федерацэм 
мэкъумэш хозяйствэмкIэ 
и центрымрэ Нартыхум -
рэ сэхуранымкIэ жылап-
хъэхэр къыщIэзыгъэкI-
хэм я лъэпкъ зэгухьэны-
гъэмрэ (Краснодар къалэ 
и хэщIапIэщ) пэублэ зэгу-
рыIуэныгъэ щызэрау хы-
лIа зэIущIэ.

А IУЭХУМ кърикIуэу, 
иджы благъэ Къэбэрдей -
Балъкъэрым щыIащ зи 
гугъу тщIы мэкъумэш 
цент рым Тэтэр, Башкир 
республикэхэм щиIэ и къу-
дамэхэм я унафэщIхэу 
 Новичков Виталийрэ Ха-
матшин Айдаррэ. 

ХьэщIэхэм жаIам ятет-
щIыхьмэ, ахэр ди щIына-
лъэм къэкIуащ жылап-
хъэхэр щагъэхьэзыр хо-
зяйст вэхэмрэ а лъэны- 
 къуэм телажьэ щIэныгъэ 
IуэхущIапIэхэмрэ пIалъэ 
кIыхьым тещIыхьа зэгу-
рыIуэныгъэхэр зэращIы-
лIэным зыхуагъэхьэзырын 
папщIэ.

Урысейм мэкъумэш хо-
зяйствэмкIэ и центрым 
Къэбэрдей-Балъкъэрым 
щи Iэ и къудамэм и пашэ 
Куржы Хьэсэнбий езым 
хуэдэ унафэщI-IэщIагъэлI-
хэм яжриIащ жылапхъэ -
хэр къыщыгъэкIынымкIэ, 
псом хуэмыдэжу гибрид 
нар тыхум еймкIэ, ди рес-
публикэр УФ-м щыпэрыт-
хэм зэращыщыр, абы къы-
дэкIуэуи ягу къигъэкIы-
жащ Украинэм къыщы-
хъея зэпэщIэувэныгъэр 
щхьэу сыгъуэ ящIу, ди къэ-
ралым санкцэхэр къыщы-
пагъэува лъэхъэнэм Хэкур 
ерыскъыхэкIхэмкIэ ири-

ЖЫЛАГЪУЭ-политикэ, 
жы ла гъуэ-экономикэ я лъэ-
ныкъуэкIэ щекIуэкI зэ хъуэ-
кIыныгъэхэр зыхуэдэм, абы-
хэм яжь щIыналъэм къы зэ-
рыщIиху щIыкIэм, террорым 
пыщIа щIэп хъа джагъэхэр 
къэ мыгъэхъу ным ехьэлIа - 
уэ зэфIагъэкI хэм я гугъу 
ищIащ Бахъсэн щIыналъэм 
щIыпIэ унафэр щызехьэ-
нымкIэ и IуэхущIапIэм и  

КъБР-м и Iэтащхьэ КIуэкIуэ Казбек зригъэлъэ-
гъуащ Лэскэн щIыналъэм хыхьэ «Кавказ» Р-217 фе-
деральнэ трассэр. 

«АРГУДАН къыщыщIэдзауэ Осетие Ищхъэрэ - Ала-
нием и гъунапкъэм нэс кIуэ гъуэгу Iыхьэр машиниплI 
щызэблэкI хъууэ щытынущ, ар километ 15,5-рэ мэхъу. 
А федеральнэ гъуэгум гъунэгъу хэгъэгухэм дыпащIэ, 
транспорт куэди зэрыщызекIуэм къыхэкIыу нэхъ бгъуэ 
тщIыныр Iэмал зимыIэщ, ар икIи шынагъуэншэ икIи 
тынш хъунущ», - щитхащ КIуэкIуэ Казбек и телеграм-
каналым. 

Лэжьыгъэр мы гъэм щIидзауэ йокIуэкI, гъуэгум и 
 лъабжьэр ягъэтIылъ. 

Республикэм и Iэтащхьэм къипщытащ Лэскэн псым 
телъ, зэгъэпэщыжыныгъэ лэжьыгъэхэр щекIуэкI лъэ-
мыжри. Абыи автомашиниплI щызэблэкIыу ящIынущ. 

Къэбэрдей-Балъкъэрым и щIыналъэм телъ гъуэгу-
хэр зыхуей хуэзыгъазэр «Кавказ» управленэрщ. А 
лэжьыгъэр федеральнэ программэ щхьэхуэм тету 
 йокIуэкI. 

2022 - 2024 гъэхэм республикэм гъуэгу километр 
27,8-рэ хьэзыр щыхъунущ. «Зи гугъу тщIахэм нэмыщI, 
«Кавказ» Р-217 федеральнэ трассэм и Iыхьэу Малкэ 
къыщыщIэдзауэ Къубэ-Тэбэ нэс, Дзэлыкъуэкъуажэрэ 
Прогрессымрэ я зэхуакум лэжьыгъэшхуэ щокIуэкI. 
2024 гъэм сыткIи зыхуей хуэгъэза лъэмыж 13 лажьэу 
дутIыпщыну ди мурадщ. Мы илъэсым и кIэ хъуху 
 Къубэ-Тэбэрэ Шэджэм-2-рэ я гъунапкъэхэм телъ лъэ-
мыжхэр зэдгъэпэщыжынущ», - жиIащ Iэтащхьэм. 

НЭЩIЭПЫДЖЭ  Замирэ.

ЕрыскъыкIэ гугъу 
ехьынукъым

АДЫГЕЙ. Республикэ уна фэщI-
хэм зэрыжаIамкIэ, дяпэкIэ Ады-
гейм щылэжьэнущ жармыкIэ 
щхьэхуэхэр. Абыхэм цIыхухэм 
къы щащэхуфынущ республикэм 
къыщыщIагъэкI ерыскъыхэкIхэр. 

Гъуэгухэм къахохъуэ Жылапхъэхэм  йогугъу

къуу къызэгъэпэщыным и 
мыхьэнэри зэрыин ды дэр. 
Ауэ щыхъукIи, Къэбэр-
дей-Балъкъэрым щыди-
Iэщ жылапхъэхэр къэгъэ-
кIыным зи IуэхущIафэр 
хуэзыгъэпса хозяйствэ 
бжыгъэу пщIым нэблагъэ. 

Къэдгъэлъэгъуэнщи, 
 КъБР-м лэжьэн щыщIи-
дзащ инновацэ щIыкIэм 
тету жылапхъэхэр щызэ-
хадз, илъэсым хуэзэу тонн 
мини 5 нэблагъэ зи хьэ-
лъагъ продукцэ къыщIэзы-
гъэкIыф «Отбор» мэкъу-
мэш фирмэми. Ар, къызэ-
ралъытэмкIэ, Урысейм и 
мызакъуэу, Европэ псом 
зи гугъу тщIы унэтIыны-
гъэмкIэ щынэхъ лъэщ ды-
дэ IуэхущIапIэщ. Абы ипэ-
кIэ Бахъсэн къали къыщы-
зэIуахащ технологиещIэ -
кIэ зэгъэпэща, «Гибрид 
СК» зыфIаща IуэхущIапIэ-
щIи.

Куржы Хьэсэнбий хьэ-
щIэхэр щигъэгъуэзащ рес-
публикэм щIэупщIэ зиIэ 
жылапхъэу тонн мин 15-м 
нэблагъэ илъэс къэс зэры-
щагъэхьэзырым. Абыхэм 
ящыщу Урысейм и адрей 
щIыналъэхэми, къэрал 
 гъунэгъухэми нэхъ щащэ-
хур нартыху лъэпкъыгъуэ-

щIэм и жылапхъэхэращ. 
Зэрагъэунэхуащи, ар тезы-
сэм зы гектарым хуэзэу 
тонни 100-м щIигъу гъавэу 
къытрихыфынущ. 

Мы лъэхъэнэм Къэбэр-
дей-Балъкъэрым и мэкъу-
мэшыщIэхэр яужь итщ 
щIэупщIэ нэхъ зиIэ жылап-
хъэхэр щыхасэ щIыгум 
 нэхъри зэрыхагъэхъуэным. 
Абыхэм зэрагъэувамкIэ, 
илъэс зы-тIу нэхъ дэмы-
кIыу, нартыху лъэпкъы-
гъуэщIэ къудейм ейм и 
гугъу тщIынщи, зы илъэ-
сым хуэзэу тонн 25-м нэб-
лагъэ жылапхъэу кърахьэ-
лIэфу хъунущ. Абы къи-
кIыр аращи, Къэбэр-
дей-Балъкъэрым и IэщIа-
гъэлIхэм зэман гъунэгъум 
къриубыдэу ялъэкIынущ 
нартыху жылапхъэмкIэ 
Урысей Федерацэр зэ ры-
щыту зыхуэныкъуэнум и 
Iыхьэ плIанэр ягъэхьэзы-
рыну. 

ХьэщIэхэм ирагъэлъэ-
гъуащ Урысейм мэкъумэш 
хозяйствэмкIэ и центрым 
Къэбэрдей-Балъкъэрым 
щиIэ и къудамэм егъэ-
щIылIарэ IэщIагъэлI нэс-
хэри щылажьэу, жылап-
хъэхэм я фIагъыр иджы-
рей IэмэпсымэхэмкIэ 
 къыщапщытэ биола бо ра-
торэмрэ щIэупщIэ нэхъ 
зиIэ жылапхъэхэр щызэ-
хадзыж биофабрикэмрэ.

Новичков Василийрэ Ха-
матшин Айдаррэ къыха-
гъэщащ ялъэгъуахэмкIэ 
арэзы зэрыхъуар икIи жа-
Iащ Къэбэрдей-Балъкъэ-
рым жылапхъэ IуэхумкIэ и 
IэщIагъэлIхэм къыкIэлъы-
кIуэ сэгъуэм къыщыщIэ-
дзауэ ядэлэжьэну зэ ры-
хьэзырыр. 

КЪУМАХУЭ  Аслъэн. 

Федеральнэ Зэхуэсым и деж щыIэ                
УФ-м и Хабзэгъэувхэм я советым и ко-
миссэм видеоконференц IэмалкIэ ири-
гъэкIуэкIащ социальнэ политикэ Iуэхухэм 
теухуа зэIущIэ. Абы хэтащ КъБР-м и Пар-
ламентым и УнафэщI, а комиссэм хэт 
 Егоровэ Татьянэ. 

ЗЭIУЩIЭМ щедэIуащ социальнэ полити-
кэ IуэхухэмкIэ комиссэм 2021 гъэм зэфIи-
гъэкIамрэ дызэрыт илъэсым и лэжьыгъэр 
зыхуиунэтIынумрэ.

УФ-м и щIыналъэхэм щылажьэ хабзэ-
гъэув IуэхущIапIэхэм я лIыкIуэхэр теп сэ-
лъы хьащ цIыхухэм ягъуэт медицинэ, 
 къэ рал Iуэхутхьэбзэхэр зэрырагъэфIэ-

кIуами, нэгъуэщI жэрдэмхэми.
Гъэмахуэр къызэрыблагъэр къалъытэри, 

зэIущIэм къыщаIэтащ сабий зыгъэп сэ ху-
пIэхэмрэ узыншагъэр щрагъэфIакIуэ Iуэху-
щIапIэхэмрэ егъэфIэкIуэн зэрыхуейр. Абы 
къыкIэлъыкIуэу тепсэлъыхьащ куэдрэ уз-
римыхьэлIэ узыфэхэр зэрагъэхъуж хущ-
хъуэ лъапIэхэр къызэращэху щIыкIэм фе-
деральнэ мыхьэнэ зэрыратынум. Мы 
Iуэхухэм хэплъэну траухуащ УФ-м и Хабзэ-
гъэувхэм я советым мэлыжьыхьым и 26 - 
27-хэм Санкт-Петербург щригъэкIуэкIыну 
зэIущIэм. 

КъБР-м и Парламентым и 
пресс-IуэхущIапIэ.

Iуэхутхьэбзэхэр зэрырагъэфIэкIуэнум хущIокъу

 уна фэщIым и къуэдзэ 
Тохъу тэмыщ Мухьэмэд. 
Абы къы зэрыхигъэщамкIэ, 
Бахъ сэн щIыналъэм щоп -
сэу террор щIэпхъаджа-
гъэхэр ялэжьу тезыр зыхьа 
цIыху зыбжанэ. Дэтхэнэми  
я нэIэ зэратетыр, щхьэхуэ-
щхьэ хуэу зэрадэ лажьэр, 
 кърикIуэм теп сэлъыхьащ 
Тохъу тэмыщыр.

Апхуэдэу къуажэ унафэщI-

хэм я гугъу ящIащ шына-
гъуэ къэмыгъэхъуным, тер-
рор идеологием дишэхы-
гъуафIэхэр абы пэIэщIэ 
щIы ным, дунейпсо террор 
зэгухьэныгъэхэм я жьауэм 
къыщIэшыным, Иракымрэ 
Сириемрэ щекIуэкIа зауэ-
хэм къыхэхута сабийхэм 
ядэIэпыкъуным хуэунэтIауэ 
ирагъэкIуэкI лэжьыгъэм. 
Псалъэмакъ щхьэхуэ ира-
щIэкIащ террорыр зи лъаб-
жьэ гупсысэхэм замыуб-
гъуным хуэгъэза IуэхущIа-
фэхэм.

Балъкъыз Артур зэIущIэм 
кърихьэлIахэр къыхури-
джащ зи гугъу ящI щIэп-
хъаджагъэхэм хуэдэхэр 
къэмыгъэхъуным телэжьэ-
ну, щIалэгъуалэр псэкупсэ-
лъэпкъыгуу къэгъэтэджы-
ным хуэгъэза Iуэху нэхъыбэ 
ирагъэкIуэкIыну, IэщIагъэлI-
хэм я чэнджэщхэм ири-
гъуэзэну, Къэрал кIуэцI 
IуэхухэмкIэ министерст-
вэмрэ шынагъуэнагъэн-
шагъэмкIэ къэрал къу-
лыкъущIапIэмрэ я къуда -
мэу щIы пIэм щыIэхэм ядэ-
лэжьэну.

Зэхуэсым кърихьэлIахэр 
щхьэж и гупсысэкIэ зэдэ-
гуэша нэужь, Террор щIэп-
хъаджагъэр къэмыгъэхъу-
нымкIэ комиссэм и унафэм 
и проектыр къащтащ.

БЕСЛЪЭН Берд.

ХэкIыпIэхэм  лъыхъуэу

Жэрдэмхэр  даIыгъ

Бахъсэн щIыналъэм щIы пIэ унафэр щызехьэнымкIэ и 
IуэхущIапIэм и унафэщI Балъкъыз Артур иджыблагъэ 
иригъэ кIуэкIащ Террор щIэпхъаджагъэхэр къэмыгъэ-
хъунымкIэ комиссэм и зэIущIэр. ЩIыпIэм щыIэ къу-
лыкъущIапIэхэмрэ  къуажэ унафэр щызэрахьэ Iуэху-
щIапIэхэмрэ абы теухуауэ ирагъэкIуэкI лэ жьыгъэр 
зэрырагъэфIэ кIуэнум, щыщIэныгъэ щы Iэ хэр зэра-
гъэзэкIуэжынум теухуат зэIущIэр. Абы  кърихьэлIащ 
 Бахъсэн щIыналъэм и прокурор Бэшо рэ Аслъэн.

Зыгъэпсэхугъуэ махуэхэм зэха-
шэну жармыкIэм щащэнухэм 
ахъшэ лей тралъхьэнукъым, атIэ 
къыщIэзыгъэкIам зэрищэ уасэрщ 
щызекIуэнур. Ар санкцэхэр къы-
щыттралъхьа зэман гугъумрэ уа-
сэхэр щыдэуея лъэхъэнэмрэ 
цIыху хэм зэрадэIэпыкъу Iэмал 
 гъуэзэджэщ.

АР-м и Iэтащхьэ КъумпIыл Му -  
рат мэкъумэш IэнатIэм епхауэ 
 республикэм щылажьэ IуэхущIапIэ-
хэм я унафэщIхэр зэхуишэсри, 
Iуэхум щигъэгъуэзащ икIи жиIащ 
яхузэ фIэкIымкIэ жылагъуэм ядэ-
Iэпы къун зэрыхуейр. «Адыгейм 
къыщы щIагъэкI джэдыл, кхъуэл, 
хадэ хэкIхэр, крупахэр, гъэшхэкIхэр, 
кхъуей, дагъэ, нэгъуэщI куэди. 
ЩытыкIэ гугъум цIыхухэр зэри-
гъэгу жьеям, куэду зэрыщахуэм 
къы хэкIкIэ, абыхэм я уасэхэр дра-
гъэуеящ, ауэ ахэр зэтес щIыжы-
нымкIэ жармыкIэхэр сэбэп хъу-

нущ», - жиIащ Iэтащхьэм. ИкIи ды-
щIи гъуащ Адыгейм ерыскъыхэкI 
куэд къызэрыщыщIагъэкIыр, абы-
кIэ щыщIэныгъэ зэрамыIэнур. 

ЕгъэджакIуэхэм 
ядоIэпыкъу

КЪЭРЭШЕЙ-ШЭРДЖЭС. «Земс-
кий учитель» программэм хэтхэм 
2022 гъэм щыщIэдзауэ республи-
кэм къыбгъэдэкIыу сом мини 100 

зырыз иратынущ. Абы кIэ хэгъэгу 
унафэщIхэр сэбэп  хъуну хуейщ 
къалэ, къуажэ пхы дзахэм зи 
IэщIагъэм фIыуэ хэ зыщIыкI егъэ-
джакIуэхэр нэхъ тегушхуауэ кIуэ-
нымкIэ.

НЭГЪАБЭ а программэмкIэ 
 къуажэ школхэм егъэджакIуэ 27-рэ 
кIуащ. Мы гъэми 22-рэ къащтэну я 
мурадщ. Фигу къэдгъэкIыжынщи, 
цIыху мин 50-м нэс зыдэс жылэ 
пхыдзахэм программэ щхьэхуэхэм-
кIэ лэжьэну кIуэ егъэджакIуэхэм 
къэралым сом зы мелуан ярет. Абы 
папщIэ IэщIагъэлIым курыт щIэны-
гъэ е щIэныгъэ нэхъыщхьэ иIэн 
 хуейщ, и ныбжьыр илъэс 55-м 
фIэмыкIауэ щытыпхъэщ.

«Земский учитель» программэм 
мы гъэм хыхьэну хуейхэм я дэфтэр-
хэр мэлыжьыхьым и 15 пщIондэ 
къыIах. 

НЭЩIЭПЫДЖЭ Замирэ.

Куэдым гъуэгугъэлъагъуэ 
тхуэхъуа нэхъыжьыфI

ЗэзыгъэуIу гупыр я къалэнхэм пэрохьэ

Ди къалащхьэмрэ жылагъуэхэмрэ зэпы-
зыщIэ «Кавказ» федеральнэ гъуэгубгъухэр 
зэщIагъэкъабзэ.

ТРАНСПОРТЫМ къызэранэкIа кIэрыху-
бжьэрыхухэр, гъуэгубгъухэм къыIуна удз 
ежьужьхэр, щIымахуэ псом жыгхэм къа-
гуэщIыкIа къудамэ гъуахэр - зэлэжьын ягъуэт 
коммунальнэ службэхэмрэ «Экологистика» 
IуэхущIапIэмрэ. Абыхэм ирахыурэ Iуаш феде-
рал гъуэгум и лъэныкъуитIми ирикIуэу Iут 
дэшхуейхэм, Iэнейхэм , кIейхэм хэгъукIауэ яхэт-
хэри.

КъыдэкIуэу Налшык и «Дубки» районым ща-
гъэува ТекIуэныгъэм и фэеплъыр, къыдэлъэ-
дапIэм щыт нал гъэжар, Налшыкрэ Аруан 
 районымрэ я гъунапкъэм хуэзэу щыт зауэм 
хэкIуэдахэм я фэеплъыр псом япэу зыхуей хуа-
гъазэ. Иджыпсту а щIыпIэхэм куэду къыщокI 
япэу къэгъэгъа епэр щхъуэкIэплъыкIэхэр. Куэд 
мыщIэу абыхэм я пIэм къиувэнущ бжьынгъагъэ 
(тюльпан) зэмыфэгъухэмрэ бжьыхьэ хъуху иты-
ну гуащэщхьэцхэмрэ (гладиолусхэмрэ). Мэлы-
жьыхьым щыщIэдзауэ гъуэгубгъу жыгхэм сэху 
тракIэнущ.

Iуащхьэмахуэ, Шэрэдж щIыналъэхэр турист 
кIуапIэу зэрыщытым къыхэкIыу, лэжьыгъэхэм 
нэхъ пасэжу щыпэрыхьащ: бжьыхьэ – щIыма-
хуэ лъэхъэнэм сэкъат зыгъуэта гъуэгухэмрэ 
транспорт гъэувыпIэхэмрэ зыхуей хуагъазэ, 
бгыхэм къелъэлъэхыу гъуэгубгъухэм щызэтри-
хьэ мывэ кIэщхъымрэ пшахъуэмрэ трах. ЩIына-
лъэхэр зэщIэгъэкъэбзэным теухуауэ гъэ къэс гъ-
атхэпэмрэ мэлыжыхьымрэ ирагъэкIуэкI мазитI 
лэжьыгъэр сэбэпышхуэ мэхъу Май ма-
хуэшхуэхэм республикэр зэIузэпэщу IущIэным-
кIэ.

ШЭРЭДЖ Дисэ.

ЩIалэгъуэ ныбжьым уитрэ дунейр уи 
зэхуэдитIу, зызумыпщытыфынрэ плъэ-
мыкIынрэ щымыIэу къыщыпщыхъу лъэ-
хъэнэр хьэлэмэтщ, гъэщIэгъуэнщ, гу-
къинэщ. А зэманым зэтоувэ цIыхум и 
хьэл-щэныр, гъащIэм хуиIэ еплъыкIэр, 
къыгуроIуэ жылагъуэм и зэхэтыкIэр, 
ныб жьэгъугъэмрэ гурыщIэ къабзэмрэ я 
лъабжьэхэри гъэтIылъа мэхъу. Къи-
нэмыщIауэ, зэи имыхужу гу лъащIэм 
 къонэри, абы «абгъуэ» щащI узыхэхуэ 
Iуэхугъуэхэмрэ узрихьэлIэ цIыхухэмрэ 
ящыщ куэдым. А псоми мыхьэнэуэ яIэр 
иужькIэщ къыщыбгурыIуэжыр, гъа-
щIэм ухэувэу ерэ фIырэ нэсу зыхэпщIыкI 
хъуа нэужьщ. 

ЛIЭЩIЫГЪУЭ блэкIам и 80 гъэхэм мэкъу-
мэшым пыщIа IэщIагъэхэм ди республи-
кэм щыхуеджа студентхэм сащыщащ 
сэри. 1981 гъэм курыт школыр ехъулIэ-
ныгъэ кIэ къэзухри, лъэпощхьэпоуншэу сы-
щIэтIысхьат Къэбэрдей-Балъкъэр къэрал 
мэкъумэш институтым ветеринариемкIэ и 
факультетым. СССР-м и Министрхэм я Со-
ветым и унафэкIэ а еджапIэ нэхъыщхьэр а 
илъэсым и гъэмахуэм къызэIуаха къудейт, 
Къэбэрдей-Балъкъэр къэрал университе-
тым иIа мэкъумэш факультетыр и лъаб-
жьэу. Зэи сщыгъупщэркъым институтым и 
пщIантIэ хуитышхуэм дыщыщызэхуэса япэ 
махуэр. Гупышхуэу зэхэт студент щIалэ-
гъуа лэм япэу къыдбгъэдыхьауэ щытар 
Пыл Iэуес Хъусен и къуэрат. Зи нэгур 
зэлъыIуха, гуапагъэ къызыбгъэдэкI, дзыхь 
зыхуэпщI хъуну цIыхуу занщIэу къытщы-
хъуащ ар  (гъащIэми къигъэлъэгъуащ 
дызэры щымыуар). ЩIалэгъуалэ зэхэтым 
сэлам къыдихри, Пылым дигъэцIыхуащ 
дыще джэну институтыр, ди факультетыр, 
абы щекIуэкI Iуэхугъуэ куэдым къытхутеп-
сэлъыхьащ, удимыхьэхынкIэ Iэмал имыIэу, 
зэхэщIыкIыгъуэу, гупсэхуу. Гумрэ псэмрэ 
дыхьэ, дерс къызыхэтхын псалъэ хуабэ, 
 гуапэ куэд къыджиIат, чэнджэщыфIхэри 
къыдитат абы щыгъуэ Iэуес. Абыхэм ящыщ 
куэд иужькIэ къытщхьэпэжащ зэны-
бжьэгъу студентхэм. 

Пыл Iэуес гистологиемкIэ дригъаджэр-
ти, а предмет гугъур тынш къытщищIырт, 
тфIэгъэщIэгъуэн хъу Iэмалхэр къигъуэ-
турэ, къигъэсэбэпурэ. Ди егъэджакIуэр и 
IэщIагъэм зыуэ хуэIэзэти, лекцэхэри семи-
нархэри жыджэру, купщIафIэу иригъэ-
кIуэкIырт. ГурыIуэгъуейуэ къытщыхъу 
щIэныгъэ медицинэ терминхэр зэрыхъукIэ 
нэхъ тыншкIэ тхузэрихъуэкIырт. Дэри, псы 
хуэлIа къэкIыгъэм хуэдэу, ди егъэджакIуэм 
и жьэм къыжьэдэкI псори «зыщIэтшэрт», 
гукIи псэкIи къатщтэрт, къытхуигъэув къа-
лэнхэр тфIэфIу дгъэзащIэрт. 

Адыгэ хабзэ дахэ зыхэлъ, нэмыс зиIэ, нэ-
хъыжьхэми нэхъыщIэхэми бзэ къахуэзы-
гъуэтыф цIыху щыпкъэм пщIэшхуэ щиIэт 
къыдэлажьэхэми иригъаджэ студентхэми 
я деж. Ноби аращ. Сыт хуэдэ IуэхукIи 
бгъэдыхьэ - лъэкI псомкIи сэбэп къыпхуэ-
хъунущ Пылыр, чэнджэщыфIхэри къыуи-
тынущ. Абы и жыIэм утетми, ущыуэну-
къым. 

Еджэныр къэзыухыу щIэныгъэм хыхьа 
сэ схуэдэ гъэсэнхэр и мащIэкъым нэхъы-
жьыфIым. Егъэджэныгъэ-гъэсэныгъэм, 
щIэныгъэ-къэхутэныгъэхэм зэрыхэт илъэс 
55-м нэсым а еджагъэшхуэм и унафэм 
щIэту куэдым ягъэзэщIащ магистр, канди-
дат, доктор диссертацэхэр. ЩIэныгъэм, 
егъэджэныгъэм я «дэкIуеипIэ» псори 
къызэзынэкIа Пыл Iэуес (ар щытащ ка-
федрэм и аспиранту, ассистенту, егъэ-

Къэбэрдей-Балъкъэр 
Рес пуб ликэм и Iэтащхьэ 
КIуэ кIуэ Казбек и Унафэм 
ипкъ иткIэ, КъБР-м щIэб-
лэм курыт щIэныгъэ щра-
гъэгъуэту ит IуэхущIапIэ-
хэр зэгъэпэщыжыныр зэ-
рекIуэкIым кIэлъыплъ икIи 
абы пыщIа Iуэхухэр зэзы-
гъэуIу гупым лэжьэн щIи-
дзащ.

КЪБР-м и Правитель с т-
вэм и вице-премьер Хъубий 
Марат и нэIэ щIэт ЗэзыгъэуIу 
гупым и япэ зэхуэсыр 
иджыб лагъэ зэхэтащ. Гупым 
хагъэхьащ министерствэхэм 
я лэжьакIуэхэр, къалэхэмрэ 
щIыналъэхэмрэ щIыпIэ уна-
фэр щызехьэнымкIэ щы Iэ 
IуэхущIапIэхэм я уна фэщI-
хэр, егъэджэныгъэм пыщIа 
къулыкъущIапIэхэм я IэщIа-
гъэлIхэр.

КъБР-м и Правительст-
вэмрэ УФ-м Егъэджэны-
гъэм кIэ и министерствэмрэ 
зэращIылIа зэгурыIуэны-
гъэм къызэригъэувымкIэ, 
ди хэгъэгум ит курыт еджа-
пIэхэм ящыщу 50 пIалъэ 
кIэщIым къриубыдэу зэ-
гъэпэщыжын хуейщ. ПщIым 
лэжьыгъэхэр илъэситIым 
щызэфIагъэкIынущ.

«ЗэзыгъэуIу гупым лэжьы-
гъэ зэмылIэужьыгъуэхэр 
ири гъэкIуэкIыну и пщэ къы-
дэхуэнущ. Абы хеубыдэ зэ-
рагъэпэщыж еджапIэхэм 
кIуэурэ Iуэхур зэрызэтеуб-
лам еплъыныр, хуей щы-
хъум деж лэжьыгъэр унэ-
тIыныр, зыхущыщIэ зэхъуэ-
кIыныгъэхэр хэлъхьэныр, 
 хуагъэува пIалъэм къимы-
тIасэмэ, ар къызыхэкIыр 
зэхэгъэкIыныр, къыкъуэкI 

Нобэ ди псэлъэгъущ химие щIэныгъэхэм я 
кандидат, Урысейм и щIэныгъэлI ныбжьы-
щIэхэм я зэгухьэныгъэм хэт Къуэкъуей (Алмэ) 
Анетэ. Ар Къармэхьэблэ къуажэм къыщы-
хъуащ, Къэ хъун унагъуэу щопсэу. КъБКъУ-
мрэ медицинэмкIэ колле джымрэ щолажьэ. 
ЩIэныгъэм зэрыдихьэхам,  къехъулIэхэм те-
ухуауэ деп сэлъащи, зэвгъэцIыху. 

- Анетэ, еджапIэ нэхъыщхьэм ущIэ сыху сыт 
хуэдэ ехъулIэныгъэхэр уиIа?

- Къэбэрдей-Балъкъэр къэрал уни вер ситетым 
химиемкIэ и къудамэм сыщеджащ: бакалавриа-
тыр, магистрату рэр, аспирантурэр къэзухащ. 

Библиотекэхэм куэдрэ сыщIэст, нэ гъуэ-
щIыбзэкIэ щыIэ тхыгъэхэр зэздзэ кIыурэ щыщIэз-
джыкIи къэхъуу. Университетым Iуащхьэмахуэ 
лъапэ щIэх-щIэхыурэ щригъэкIуэкIыу щыта кон-
ференцэхэм сыкIуэрт сфIэгъэщIэгъуэну. 
Шэшэн Республикэм, Москва, Рязань, Дон Iус 
Ростов къалэм конференцэхэм сыщы хэтащ. 
ЩIы налъэ куэдым къикI щIэныгъэлIхэр щы-
зэхуэсырт абыхэм. Ныбжьэгъу дызэхуэхъухэрт, 
дызэпсалъэрт, дызэ чэн джэщырт. Псалъэм пап-
щIэ, дэ къэ хутэныгъэ щхьэхуэхэр едгъэ кIуэкIыну, 
дызэрелэжьын Iэмэпсымэ ди мыIэмэ, абыхэм 
яхуедгъэхьурэ, ды зы хуейхэр къыщытхуапщытаи 
къэ хъуащ. 

Аспирантурэм сыщеджэху къызатащ КъБР-м 
и Iэтащхьэм и стипендиемрэ УФ-м и Прави-
тельствэм и стипендиемрэ. ЩIэныгъэ-техникэ 
унэтIыныгъэмкIэ IуэхущIапIэ цIыкIу зыгъэ-
лажьэхэм я фондым къызэригъэпэща «Умник» 
 зэпеуэм химиемкIэ грант къыщысхьауэ щы-
тащ. ПолимерхэкIхэмкIэ щIэ ныгъэ-къэху-
тэныгъэ лэжьыгъэ полимер ма териалхэмкIэ 
Германием, Галле къалэм щекIуэкIа 13-нэ ду-
нейпсо конференцым едгъэхьауэ щытати, 
грант къыдатащ университетым щыщу цIыхуип-
лIым.

- 2013 гъэм химие щIэныгъэхэм я кандидат 
ухъуащ. Сытыт уи диссертацэр зытеухуар? 

- Ди республикэми Москваи сыще лэ жьащ дис-
сертацэм. Псым тыншу хэткIухь полимер лIэу-
жьыгъуэщIэхэмрэ ами нокислотхэмрэ делэ-
жьащ. Ар къы щысэбэпынущ, псалъэм папщIэ, 
мэкъу мэшым. Жылапхъэр хыумысэ щIыкIэ, 
 полимер растворым хэплъхьэрэ, итIанэ щIым 
тепсэмэ, хьэпIацIэхэм щыхъума мэхъу. Абы 
нэмыщI, псынщIэуи кърегъэкIыкI жылэр - 
жылэм хуримыкъуIа мэ,абы хэт аминокислотам 
егъэнщIыж. Дыкъэзыухъуреихь щIыуэпсми ахэр 
зэ ран зэрыхуэмыхъур къэтхутащ. 

Егъэлеяуэ фIыщIэ яхузощI си щIэныгъэр хэз-
гъэхъуэнымкIэ сэбэп къысхуэхъуахэм, сызыу-
нэтIахэм. Бакалавриа тым си диплом лэжьыгъэм 
и щIэныгъэ унафэщIу щытащ Бэджий Мадинэ, 
профессор Малкандуев Исуф - магистра-
турэмрэ аспирантурэмрэ. 

- Химиер зэран щыхъуи щыIэщ, нэхъ 
къызэрыгуэкIыу сыт тщIапхъэр?

- Химие хэмыту ди нэгу къытхущIэгъэхьэну-
къым ди гъащIэр. Ар зэран щыхъункIэ хъунур еб-
гъэлеймэщ. Псалъэм папщIэ, хущхъуэ уще-
фэкIэ, хэзыгъэгъуазэм укъеджэн хуейщ, узэмы-
гуэуэжын щхьэкIэ. Апхуэдабзэщ бзылъ ху гъэхэм 
зыщахуэ кремхэри. Ахэр  псоми зэхуэдэу езэгъы-
нукъыми, учэн джащэурэ, уеджэурэ ууейм 
укъытеувыIапхъэщ. 

- Уи лэжьыгъэ IэнатIэхэм утезгъэп сэ-
лъыхьынут.

- «Зикомбо» ООО-м лаборант-аналитикыу 
къыщыщIэздзащ. Илъэс дэкIри, «Золотой ко-
лос» ООО-м и лабораторэм и унафэщIу сы кIуащ, 
«Полимерные технологии» ООО-м и генеральнэ 

ЩIэныгъэр  
и лъагъуэу

уна фэщIуи сыщытащ. А IуэхущIапIэхэм си 
щIэныгъэм зэрыхагъэхъуам шэч хэлъкъым, 
Iуэху гугъухэм зеспщытрэ и кIэм нэзгъэсыфу са-
узэдащ. 

Иджыпсту ди университетым ЩIэныгъэ-къэп-
щытэныгъэхэмкIэ и управленэм сыщолажьэ, 
медицинэмкIэ кол леджым химиер щызогъэдж, 
хамэ къэралхэм къикIа студентхэми садолажьэ. 

- Ебгъаджэхэм сыт яхужыпIэн? Узы-
щыгугъын хуэдэхэ?

- Акъыл яIэщ, псом нэхъыщхьэращи. Щхьэхы-
нэ къахэкIми, Iэмал сыхуе кIуэу рэ еджэным 
дызогъэхьэх. Интернетым хъарзынэу ирогъуазэ. 
Дэ дыщеджэм тхылъ къэлъыхъуэным тедгъэ-
кIуа дэу щыта зэманыр абыхэм еджэным хухах, 
зыхуейр тыншу интернетым къыща гъуэтри. 

Къапщтэмэ, хамэ къэрал къикIа студенхэм 
езыхэм щIэныгъэ куу ябгъэ дэлъщ, химием 
фIыуэ хащIыкI, урысы бзэкIэ яхуэмыгъэIэкIуэ-
лъакIуэу аращи, терминхэр ягурызгъэIуэ ным 
 нэхъ солIалIэ. 

- Химием сытыт ущIидихьэхар?
- Химиемрэ биологиемрэ сфIэфIт школым 

сыщыщIэсым, нэхъ щIэкъузауи седжэрт. Нэхъа-
пэIуэхэм медицинэм сыхуеджэну сехъуапсэу 
щытами, хи мием сызэрыкIуам сыщогуфIыкIыж. 
Экзаменибгъу стауэ щытащ сэ уни верситетым 
сыщыщIэтIысхьэм щыгъуэ. ЦIыхум IэщIагъэу 
къыхихынур, щIэныгъэу зэригъэгъуэтыфынум и 
кууагъыр куэдкIэ елъытащ школым щигъуэт 
 лъабжьэм. Лъабжьэр быдэмэ, цIыхур гупсысэ-
фу йосэ. Химием сызэрыдихьэхар зи фIыщIэр 
школым абыкIэ сыщезыгъэджа Мэкъуауэ То-
лэщ. И дерс хэм мыхьэнэ хэха зэрестыр ищIэрти, 
 нэхъ лейуи зэман къыстригъэкIуадэрт. Олимпи-
адэхэм сыщыхуигъэхьэзырхэм деж, пщэд-
джыжьым сыхьэти 7-м  школым дыкIуэрти, къыз-
дэлажьэрт. И гугъуехьри кIуэдыртэкъым, сыт 
щыгъуи увыпIэфIхэр къэсхьырт. Сэ етIуанэ 
 школым сыщеджэрт. Япэ школым химиемкIэ я 
егъэджакIуэу щыта Бышэн Зэмахъшир щIына-
лъэм и школакIуэхэм папщIэ дерсхэр къызэIуи-
хати, сэри илъэситIкIэ сыкIуащ. Абы дызригъэ-
джахэм, дигъэлъэгъуа химие реакцэхэм универ-
ситетым дыщIэтIысхьа нэужь дрихьэлIэжат. Де-
зыгъаджэхэм Зэмахъшир яцIыхурт, и цIэр 
фIыкIэ ираIуэрт. Лъапэ махуэкIэ сыщIэбэ къуауэ 
жыпIэ хъунущ еджапIэ нэхъыщ хьэм абыхэм я 
фIыгъэкIэ, Тхьэм я ахърэтыр нэху ищI! «Дзэлы-
къуэ щIы налъэм къикIхэр нэхъыфI дыдэу йоджэ, 
иджыри къэс зэрызгъэунэхуамкIэ, къы дэкIыт 
доскам, зэхэдгъэкIынти», - жиIэри сыкъыдиша-
уэ щытащ химиемкIэ университетым дыщезы-
гъэджа Тхьэ щIокъуэ Назир. Сэри си жэуап 
тыкIэмкIэ арэзы сщIат.

Епсэлъар ГУГЪУЭТ Заремэщ.

упщIэхэм жэуапыр етыныр, 
лъэпощхьэпохэр гъэкIуэ-
дыныр, нэгъуэщIхэри», - жи-
Iащ Хъубий Марат зэхуэсыр 
къыщызэIуихым.

КъБР-м егъэджэныгъэм-
кIэ, щIэныгъэмрэ щIалэ-
гъуалэм я IуэхухэмкIэ и ми-
нистр Езауэ Анзор къызэры-
хигъэщамкIэ, КъБР-м ит 
курыт еджапIэхэм ящыщу 
75-р зэгъэпэщыжыным хуэ-
ны къуэщ. «Унащхьэхэр зэ-
хъуэкIыным щегъэжьауэ 
лъэгухэр щIэрыщIэу илъхьэ-
жыным щыщIэкIыжу ухуа-
кIуэхэм лэжьыгъэшхуэ къа-
пэ щылъщ. ЕджапIэхэм я зэ-
гъэпэщыжыным ехьэлIа 
щIы налъэ проект дгъэхьэзы-

ращ. «Къэбэрдей-Балъкъэр 
Республикэм егъэджэныгъэ 
IэнатIэр щегъэфIэкIуэным 
теухуауэ» проектыр 2022 
гъэм тещIыхьащ, сыт хуэдэ 
лэжьыгъэ егъэкIуэкIын хуей-
ми, сыт хуэныкъуэми абы 
къегъэлъагъуэ», – жиIащ 
министрым.

«Егъэджэныгъэ» къэрал 
прог раммэм ипкъ иткIэ 
еджапIэ 50 къыхахащ. Ахэр 
зыхуей хуэгъэзэжыным, 
къэ гъэщIэрэщIэжыным, 
щIэрыщIэу зехьэным теу-
хуауэ щыIэ лэжьыгъэхэр 
2023 гъэм и кIэ пщIондэ зэ-
фIэкIын хуейщ. Дызэрыт 
илъэ сым еджапIэ 29-м лэ-
жьыгъэхэм щыщIидзэнущ. 

Абы къэ ралпсо бюджетым 
къыхэ кIыу сом меларди 2,3-
рэ трагъэкIуэдэнущ. Къэра-
лым къиу тIыпщ сомыр зыху-
хахар зэгъэпэщыжыныгъэ-
хэм я закъуэкъым. Ар тра-
гъэ кIуэдэнущ еджэныгъэр 
иджы рей мардэхэм тету 
зэтраублэн папщIэ зыхуэны-
къуэну техникэ, нэрылъагъу 
Iэмэпсымэхэр къэщэхунми, 
методикэ тхылъхэмрэ плIа-
нэпэхэмрэ зэхуэхьэсынми. 
Программэм хэлъ щIэщы-
гъуэхэм ящыщщ еджапIэ 
кIуэцIыр щызэрахьэкIэ абы 
игъуэтыну теплъэм еджакIуэ 
цIыкIухэм я адэ-анэхэри 
егъэджакIуэхэри хэпсэлъы-
хьыну Iэмал зэрыщыIэр. 

джакIуэ нэхъыжьу, доценту, профессору) 
ещIэ IэщIагъэлI нэс ухъун папщIэ, къикIуэт 
жыхуаIэр умыщIэу, щIэм и лъыхъуакIуэу 
ущытын зэрыхуейр. ЦIыху пэжу, зэпIэ-
зэрыту зи дунейр езыхьэкI ди нэхъы-
жьыфIыр илъэсиплIкIэ лэжьащ ГЭК-м 
(Къэрал экзамен комиссэм) и унафэщIу. 
Апхуэдэу ар хахауэ щытащ Къэбэрдей-Ба-
лъкъэрым и Суд нэхъыщхьэм и заседате-
лу. Сыт хуэдэ къалэн пщэрылъ къыщащI-
ми, зэрихабзэу, Пылым ар егъэзащIэ гукIи 
псэкIи абы етауэ, гукъыдэж ин иIэу.

Биологие щIэныгъэхэм я доктор, 
 КъБКъМУ-м и профессор Пыл Iэуес и къа-
лэмыпэм къыпыкIащ щIэныгъэ лэжьыгъэу 
200-м щIигъу, монографие щхьэхуэхэр, 
методикэ чэнджэщхэр зэрыт тхылъхэр 
яхэту. Ар щIэх-щIэхыурэ ирагъэблагъэ щIэ-
ныгъэ конференцхэм, конгрессхэм, съезд-
хэм. Апхуэдэу ар хэтащ Анатомхэм, гисто-
логхэм, эмбриологхэм я дунейпсо ассоци-
ацэм и конгрессу Ульяновск къалэм 2002 
гъэм щекIуэкIам, Морфологхэм я дуней-
псо зэгухьэныгъэм и конгрессу 2008 гъэм 
Бухара щызэхашам, Анатомхэм, гисто-
логхэм, эмбриологхэм я урысейпсо съезду 
2013, 2019 гъэхэм Саратов, Воронеж къа-
лэхэм къыщызэрагъэпэщам, 2014 гъэм 
Смоленск къыщызэIуаха дунейпсо щIэны-
гъэ симпозиумым, нэгъуэщIхэми. 

Зи лэжьыгъэр хьэлэлу езыхьэкI щIэны-
гъэлIым къыхуагъэфэщащ «УФ-м и еджа-
пIэ нэхъыщхьэм щIыхь зиIэ и лэжьакIуэ», 
«КъБР-м егъэджэныгъэмкIэ щIыхь зиIэ и 
лэжьакIуэ» цIэ лъапIэхэр, щIыхь, фIыщIэ 
тхылъхэр. Кавказ Ищхъэрэр зэрыщыту 
 къапщтэмэ, Пыл Iэуесщ гистологиемкIэ 
кандидат, доктор диссертацэхэр япэ дыдэу 
зыгъэхьэзырар. Апхуэдэу абы Урысей Фе-
дерацэм щыяпэу щIэныгъэ монографиеу 
щы къыдигъэкIащ АПК-м и IэщIагъэлIхэр 
иригъуэзэну. Къыхэзгъэщынщи, а щIэ-
ныгъэ лIыр и ныбжьэгъухэм, иригъаджэхэм 
куэдрэ яхуоупсэ лэжьыгъэм къащыхуэщ-
хьэпэжыну тхылъ гъэщIэгъуэнхэмкIэ, 
езым и къалэмыпэм къыпыкIахэри яхэту. 

ЩIэблэ куэдым я егъэджакIуэ, гъэсакIуэ 
нэсщ Пыл Iэуес. Ар гъащIэр фIыуэ зы-
лъагъу, иригъаджэхэм адэ пэлъытэ, ныб-
жьэгъу пэж, нэхъыжьыфI яхуэхъуф цIы-
хущ. Лъытэныгъэ лъагэ щиIэщ абы щIэны-
гъэ дунейми. ЦIыхухэм къыхуащI гулъы-
тэр, жылагъуэм щиIэ пщIэ лъагэр Iэуес 
къихьащ зыпэрыт IэнатIэм, лэжьыгъэм 
яхуиIэ жэуаплыныгъэмкIэ, бгъэдэлъ щIэ-
ныгъэ куумкIэ, зэхэщIыкI инымкIэ, и псэ 
къабзагъымкIэ. 

Нобэ, гъатхэпэм и 31-р, Пыл Iэуес Хъусен 
и къуэр къыщалъхуа махуэщ. 1945 гъэм и 
гъатхэм дунейм къытехьа щIалэр мамыры-
гъэм, цIыхугъэм, гуапагъэм я джакIуэ 
хуэдэт. Ди щIалэгъуэм къыщыщIэдзауэ 
иджыри къэс гъуэгугъэлъагъуэу, ущи-
якIуэу, чэнджэщэгъуу диIэ а нэхъы-
жьыфIым, лъэпкъ щIэныгъэм хэлъхьэны-
гъэшхуэхэр хуэзыщI еджагъэшхуэм, къэху-
такIуэ емызэшым, ныбжьэгъу пэжым, 
Пылхэ я унагъуэм и тхьэмадэм ди гуапэу 
дохъуэхъу узыншагъэ быдэ иIэну.

 Уи псэм пэпщIу плъагъу адыгэбзэр 
зыIурылъ уи щIэблэ дахэм я насып куэд 
плъагъуну, Iэуес. Уэ езыр узэрыбей пщIэр, 
хабзэр, нэмысыр, цIыхугъэ лъагэр 
къыпщхьэпэж зэпыту дунейм Тхьэм утри-
гъэт. 

АЛАБЭ Артур,
биологие щIэныгъэхэм я кандидат, 

КъБКъМУ-м ветеринар медицинэмкIэ
 и кафедрэм и доцент.

Гъатхэ 
лэжьыгъэхэр 

йокIуэкI

Абы къищынэмыщIауэ, лэ-
жьыгъэхэм ящыщщ цIыкIу-
хэм я шынагъуэншагъэр 
къы зэзыгъэпэщ Iэмэп сы-
мэхэр дыхьэпIэм, еджапIэ 
кIуэцIхэм щыгъэувыныр. 
Зыхуеину тхылъхэр къэ-
щэхуным сом мелуан 14-м 
щIигъу хуаутIыпщащ 
 КъБР-м и Iэтащхьэм и уна-
фэкIэ.

Зэхуэсым хэтахэр «Къэбэр-
дей-Балъкъэр Республикэм 
егъэджэныгъэ IэнатIэр ще-
гъэфIэкIуэным теухуауэ» 
проектыр фIыуэ яджа, 
тепсэлъыхьа нэужь, абы 
 къигъэув Iуэхугъуэхэр щыуб-
зыхуа «гъуэгу картэр» къащ-
тащ.

Прохладнэм дэт курыт 
еджапIэ №42-мрэ гимназие 
№6-мрэ зэгъэпэщыжыным 
хуэунэтIа лэжьыгъэхэм щIа-
дзакIэщ, Тэрч къалэм дэт, 
Мэлбахъуэ Тимборэ и цIэр 
зезыхьэ курыт еджапIэ №3-
мрэ лицей №1-мрэ ухуакIуэ-
хэм мы сыхьэтым къэ зып-
щытэ-зэзыгъэзахуэ Iуэхухэр 
и кIэм щынагъэс, мэлы-
жьыхьым и 25-м Iуэхум 
пэрыувэнущ. ЕджапIэ 20-м 
ехьэлIапхъэ лэжьыгъэхэм 
ятеухуа зэгурыIуэныгъэхэр 
гъатхэпэм и 28-м щегъэжьа-
уэ мэлыжьыхьым и 8 пщIон-
дэ ухуакIуэхэм иращIылIэ-
нущ.

«ЩIыналъэхэм я депутат 
гупхэм я нэIэ тетынущ екIуэкI 
ухуэныгъэхэм. КъБР-м и Iэ-
тащхьэм къалэнхэр къытхуи-
гъэуващ, дэ ахэр дгъэ-
зэщIэну къытпэщылъщ», – 
жиIащ зэхуэсым и кIэм Хъу-
бий Марат.

ШУРДЫМ Динэ.

Я хэкухэм мэкIуэж

Дызэрыщыгъуазэщи, ди къэ-
ралым щылэжьэну цIыху куэд 
къокIуэ хамэ хэкухэм къи-
кIыурэ. Абыхэм я нэхъыбэр Уз-
бекистаным, Таджикстаным, 
Азер байджаным щыщщ.

КЪЫЩIЭКIУЭР ди сомыр езы-
хэм я ахъшэм нэхърэ я деж зэры-
щынэхъ лъапIэрщ. Къапщтэмэ, 
зы илъэс-илъэситIым къриубы-
дэу Урысейм гугъу зыщра-
гъэхьмэ, узбекхэм я хэкум унэ дэ-
гъуэ щаухуэфу жаIэ абыхэм. Ди 
къэралым къыхуагъэува санк-
цэхэм я зэран йокI апхуэдэхэми – 
сомым и пщIэр ехуэхащи, я 
 фейдэ хэлъыжкъым ди деж 
 щы лэжьэным. Абы къыдэкIуэу, 
къалэжьар я унагъуэхэм зэ  ры-
хуагъэхьу щыта Iэмалхэри, а 
Iуэхутхьэбзэр къахузэфIэзыгъэ-
кIыу щыта банкхэри нэхъ мащIэ 
хъуащ.

Хамэ къэрал къикIхэр нэ-
хъыбэу зыпэрытыр ухуэныгъэ Iэ-
натIэращ. Ухуэныгъэм ирахьэлIэ 
пкъыгъуэхэм я уасэр зэрыдэкIу-
еям къыхэкIыу унэу ящIым, зэра-
гъэпэщыжым я бжыгъэри 
хэпщIыкIыу нэхъ мащIэ хъуащи, 

абыхэм нэхъапэхэм хуэдэу фей-
дэ къызыпэкIуэ IэнатIэ ягъуэ-
тыжыркъым. Ахэр мы зэманым 
гугъу езыгъэхьхэм ящыщщ я 
щIы налъэхэм зэрымы кIуэжы-
фыр – кхъухьлъатэхэр, мафIэгу-
хэр я щIыпIэм е кIуэххэркъым, 
лажьэ закъуэтIакъуэхэми уасэкIэ 
япэлъэщыркъым.

Гъуджэм хуэдэу 
укъэзырыщ унэ

Инджылызым и Ричмонд къа-
лэм щыщ гуэрым и ухуэныгъэм 
цIыху куэд къигъэуIэбжьащ, 
уеблэмэ къигъэгубжьащ – абы 
и псэупIэр абджым къыхи щIы-
кIащ, и IуплъапIэхэми гъуджэ 
кIэрилъхьащ. 

И гъунэгъухэм псэупIэр теп-
лъаджэу, я уэрамым тет адрей-
хэм емыкIуу, илъэсищэ зи ныбжь 
ухуэныгъэхэу инджылызхэм зэ-
рызагъэщIагъуэхэм къахэпIии-
кIыу къалъытэ. Абы и закъуэ-
къым – гъуджэм дыгъэ щытеп-
сэкIэ ахэр гугъу иригъэхьу, имы-
гъаплъэу жаIэри мэтхьэусыхэ. 
Апхуэдэу щытми, цIыхухэм я 
мыарэзыныгъэм зыри къикIыр-
къым - унэр зыщIам къалэухуэ 
IуэхущIапIэм абыкIэ хуит зыкъри-
гъэщIащ, и тхылъ псори тэмэму 
зэфIигъэхьащ. ПсэупIэр щыIэ 
мардэхэм йозагъэ, ар къызы-
хищIыкIынум хэти хуитыжщ - 
абыкIэ зыри паубыдыркъым.

Унэр зейм къелъытэ гъащIэр 
нэхъ щIэщыгъуэ ящIу апхуэдэ 
ухуэныгъэхэри иджырей архи-
тектурэм хэтын хуейуэ, ар зигу 
ирихьхэр мымащIэу зэрыщыIэри 
къыхегъэщ. Псалъэм папщIэ, ар 
щогуфIыкI и псэупIэм блэкIхэм 
ящыщхэр и гъуджэм иплъэурэ 
зэрызыкIэлъыIэбэжым, къызэ-
рыпыгуфIыкIым.

Гъатхэпэм и 31,
махуэку

1944 гъэм къалъхуащ урысей 
кинорежиссёр, актёр, УФ-м и 
 Кинематографистхэм я зэ-
гухьэныгъэм хэт Гуэбэшы Амур-
бэч.

1945 гъэм къалъхуащ биологие 
щIэныгъэхэм я доктор, КъБКъ-
МУ-м и профессор Пыл Iэуес.

1969 гъэм къалъхуащ къэрал, 
жылагъуэ лэжьакIуэ, хьэрычэ-
тыщIэ, псапащIэ Къуэжьокъуэ 
Артур.

Дунейм и щытыкIэнур
«pogoda.yandex.ru» сайтым зэри-
тымкIэ, Налшык пшэр техьэ-
текIыу щыщытынущ. Хуабэр ма-
хуэм градус 15 - 18, жэщым гра-
дуси 4 - 6 щыхъунущ. 

Мэлыжьыхьым и 1,
мэрем

Къуалэбзухэм я дунейпсо ма-
хуэщ

Ауанымрэ дыхьэ шхым рэ я 
ма хуэщ.

УэрэджыIакIуэ, Адыгэ Рес-
публикэм и цIыхубэ артисткэ, 
 УФ-м щIыхь зиIэ и артисткэ Ща-
уэжь  Розэ къыщалъ хуа махуэщ.

КъШР-м и цIыхубэ дохутыр, 
жылагъуэ лэжьакIуэ Тэмазэ Ана-
толэ и ныбжьыр илъэс 79-рэ 
 ирокъу.

ЩоджэнцIыкIу Алий и цIэр 
зезыхьэ Къэбэрдей къэрал дра-
мэ театрым и актрисэ, Адыгэ 
Республикэмрэ  КъБР-мрэ щIыхь 
зиIэ я артисткэ КIуэкIуэ Елиза-
ветэ къыщалъхуа махуэщ.

Дунейм и щытыкIэнур
«pogoda.yandex.ru» сайтым зэри-
тымкIэ, Налшык пшэр техьэ-
текIыу щыщытынущ. Хуабэр ма-
хуэм градус 17 - 19, жэщым гра-
дуси 6 - 8 щыхъунущ. 

Губгъуэм  ущымыкъэрабгъэ, 
унэм  ущымылIыхъужь.

Лъэпкъ Iущыгъэ:

Зыгъэхьэзырар 
ЖЬЭКIЭМЫХЪУ Маринэщ.

Дунейм
щыхъыбархэр

Мэлыжьыхьым  и  1-р  ГушыIэмрэ  дыхьэшхымрэ  я  махуэщ

НапэкIуэцIыр зыгъэхьэзырар
ТАБЫЩ  Муратщ.

Гъуэмбым укъизыхуар 
къикIыжауэ укъелъыхъуэ

Таурыхъ                                            Хъыбархэр                                             Ауанхэр

Зы лIыжь цIыкIурэ зы фы-
зыжь цIыкIурэ бын ямы Iэу я 
закъуэу псэурт. Фызыжь 
цIыкIур апхуэдизкIэ жьей-
ти, лIыжь цIыкIум и щхьэр 
иригъэужэгъуауэ здэкIуэн 
ищIэжыртэкъым.

Махуэ гуэрым лIыжь цIы-
кIум и щхьэр дихри дэкIауэ 
къыздиджэдыхьым, гъуэ 
дыдж куу гуэрым хуэзащ.

- Сыт хъурэ, мы фызыжь 
цIыкIур мы гъуэ дыджым 
издзэрэ зищIэжыху изгъэс-
мэ? - жиIэри егупсысащ.

ЛIыжь цIыкIур щIэкIуэ-
рыкIыу къэкIуэжри, и 
фызым жриIащ:

- Гъуэмылэ тIэкIу схуэщI! 
Гъуэ гуэрым дыщэ изу 
 илъщи, пщэдей сыкIуэнурэ 
къисхынущ.

Фызыжь цIыкIум зыри 
жимыIэу, гъуэмылэ ищIри 
гъуэлъыжахэщ.

Пщэдджыжьым лIыжь 
цIыкIум гъуэмылэр, кIапсэр 
къищтауэ щыщIэкIым:

- Догуэ, сэри сынэкIуэну-
рэ къисхынущ а дыщэр. Уэ 
мыкхъэмывэм псори къи-
пхынукъым! - жиIэри, фы-
зыжь цIыкIум и бгыр щIип-
хэри, и лIым и ужь иуващ.

ЛIыжьри арат зыхуейри, 
у щу, зыр зым и ужь иту ма-
кIуэхэр. Гъуэ дыджым щхьэ-
щыхьэри, лIыжь цIыкIум 
кIапсэр и бгым ирищIэу 
щIи дзащ, мащэм ехыну.

- Сэращ мащэм ехынур, 
къащтэ мыдэ кIапсэр! - 
жиIэри, фызыжь цIыкIум 
кIапсэр къыIэщIичщ, езым 
и бгым ирищIэщ, и кIапэр 
лIыжь цIыкIум иритри, ехащ.

«КъэутIыпщ!» жиIэм, 
мыдрейм иутIыпщурэ 
кIапсэр иухащ.

- ТIэкIу узыщIэгупсы сы-
жыху ис абы! Уи щэн бза-
джэр зыхэбнмэ, укъисшы-
жынщ. Мыр уи гъуэмылэщ, 
- жиIэщ, ар хуридзыхри, 
лIыжь цIыкIур къэкIуэжащ. 
Зы махуи, махуитIи, махуи-
щи дэкIащ, лIыжь цIыкIури 
щIегъуэжащ.

- ТхьэмыщкIэм лей есхащ, 
езы Iимансызым зи щIэ-
жагъэнщ, - жиIэщ лIыжь ми, 
кIапсэ кIыхь къищ  тэри, 
 кIуащ. Гъуащ хьэм Iухьэри, 
да Iуэмэ, мащэм Iейуэ 
 лъаIуэу макъ гуэр къоIукI:

- Алыхьыр зыщIэм мы ма-
щэм сифш, ар къысхуэ-
зыщIэм хуэзмыщIэн щыIэ-
къым! - жиIэрт макъым.

- А-а-а, зыпщIэжащ тхьэ-
мыщ кIэжь мыгъуэ, зы-
къыкIэрыщIэ мы кIапсэми, 
сэ укъислъэфыжынщ, - 
жиIэри, лIыжь цIыкIум 
кIапсэ кIапэр иридзыхащ.

КIапсэм зыгуэрым зы-
къыкIэрищIауэ лIыжь цIы-
кIум кърелъэф. КъеIэм, 
къе Iэм, къеIэурэ, къри-
лъэф мэ, благъуэщ.

Благъуэр щилъагъум, 
лIыжь  цIыкIур къэмэхащ. 
Бла гъуэри и гъуэм иплъэжу 
гъуащхьэм щхьэщытIыс-
хьэжащ.

ЛIыжь цIыкIури зэ къызэ-
щыужынтэкъэ - къызэщыу-
жащ.

 - Умыгузавэ, сэ уэ усшхы-
нукъым, ажалым сыкъеб-
гъэлащи, - жиIащ бла-
гъуэм.

- Сыт хуэдэ ажал укъызэ-
згъэлар? - жиIэри, лIыжь 
цIы кIур шынапэурэ бла-
гъуэм еупщIащ.

 - Сэ мы гъуэмбыр си 
анэм срилъхухьауэ си  гъуэт, 

ауэ махуищ ипэкIэ зыгуэр 
нихьауэ среукIыхь, среш-
хыхь, сигъэзагъэркъым, 
сигъэгупсэхуркъым, сигъэ-
жейркъым. Уэ сыкъы Iэ-
щIэбгъэ кIащ а бзаджэми, 
щэней укъы зэрызэлъэIур 
пхуэс щIэнущ! - жиIащ бла-
гъуэм.

- Сумышх закъуэ, сэ нэ-
гъуэщI зыри сыхуейкъым! - 
жиIэри, лIыжь цIыкIур и унэ 
къэкIуэжащ.

Благъуэр хуиту дунейм 
къытехьа хъуати, къуажэм я 
псыр иубыдащ.

Жылэр псы щхьэкIэ зэто-
лIэ, езэуэну, елъэIуну кIуэр 
къеубыдри, ешх.

 - Къуажэр псы щхьэкIэ 
зэтезгъэлIэнкъым, сызэре-
лъэIур къысхуищIэну жи-
Iащ, - жиIэщ лIыжь цIыкIу-
ми, кIуэщ, благъуэм елъэIу-
ри, къригъэутIыпщащ.

Псыр псоми кърагъэхъуа 
нэужь, аргуэру иубыдыжащ.

ЛIыжь цIыкIур етIуанэу 
кIуэщ, елъэIури, къригъэу-
тIыпщащ. Псоми я хьэкъуи 
я щыкъуи къызэрырагъа-
хъуэу, аргуэрыжьти, псыр 
благъуэм иубыдыжащ.

ЛIыжь цIыкIур ещанэу 
кIуэ ри, псыр къригъэутIып-
щащ, ещанэуи иубыдыжащ 
благъуэ бзаджэм.

- Дунейм сыт и Iэмал 
мыбы! - жиIэщ лIыжь                  
цIы кIу  ми, гупсысэщ-къэ-
гуп сысэри, аргуэру бла-           
гъуэм деж кIуэну ежьащ.

Благъуэр къаплъэри, 
лIыжь цIыкIур кIуэуэ щи-
лъа гъум, къегуоуащ:

- Ей, лIыжь цIыкIу, щэ уи 
лъэIур пхуэсщIэну жысIати, 
пхуэсщIащ. Абы фIэкIа 
укъэмыкIуэ, усшхынущ! - 
жи Iэри.

ЛIыжь цIыкIур благъуэм 
егуоужащ:

- Сэ сынолъэIуну сыкъа-
кIуэркъым. Уи гъуэм укъи-
зыхуар къикIауэ укъелъы-
хъуэри, ар бжесIэну аращ! - 
щыжиIэм, благъуэр гу-
жьея уэ щIэпхъуэри, бгым 
щы хури, иукIащ. Къуажэм 
псыр хуиту ягъуэтыжащ. 
лIыжь цIыкIур, кIуэри, и 
фызыжьыр Iэсабзэ хъуауэ 
къришыжауэ, зэдопсэу. Уи 
фIэщ хъуркъэ? Уи фIэщ 
мыхъумэ, Жанхъуэтыкъуэ 
удэкIыу, БахъсэныжькIэ еб-
гъэзэкIа нэужь, Къэзано-
къуейм унэмысу Жансэ-         
хъубг и щIыбкIэ щопсэу.

Щхьэр хъужмэ, 
ныбэр узыжынкъым
Индрис махуэ гуэрым Хъуэжэ деж 

къыщIыхьащ:
- Уа, Хъуэжэ, си ныбэр схуэбгъэ-

хъужтэмэ… Дыгъуасэ кIапэ мывэрэ 
пхъэщхьэмыщхьэ цIынэрэ сшхати, 
ныбэ уз сищIауэ нэху щыху сигъэже-
якъым, хущхъуэ гуэр уиIэу пIэрэ? - 
жиIэри.

Хъуэжэ нэмэз щыгъэр къищтэри, 
зыгуэрхэр щэхуу къибжурэ, Индрис 
и щхьэм епщэу щIидзащ.

- Зи узыгъуэри зи бзаджэри кIуэ-
дын Хъуэжэ, си щхьэм лажьэ иIэ-
къым, си ныбэращ узэпщэнур, - жеIэ 
зи ныбэ къыхэлъадэ Индрис.

 - Сызэпщэр сэ сощIэж. Ныбэм сыт 
и лажьэ, лажьэ зиIэр зэдэпшх хъуну-
мрэ мыхъунумрэ зэхэзымыгъэкIы-
фар арщ. Щхьэр хъужмэ, ныбэр 
узы жынкъым, - жиIащ Хъуэжэ и фIэ-
щыпэу.

ГущIэгъу зимыIэм 
ущыукIытэ хъунукъым

Гъэр гъаблэ хъуати, цIыхухэм я нэ-
хъыбэр мэжэщIалIэт. Хъуэжэи ма-
хуитI хъуауэ и жьэм ерыскъы хьэдзэ 
хуихьатэкъым. «Хэт и уэнжакъ Iугъуэ 
кърихуу пIэрэ, зыщIэзгъэпшэхъуэн-
ти, сафIэшхэнт» жиIэри, Iуащхьэм 
теувэри, къуажэр къызэхиплъы-
хьащ. Зы бей гуэрым и уэнжакъым 
къриху Iугъуэр Хъуэжэ къилъагъури, 
абы кIуэну триубыдащ.

Хуэмурэ щхьэгъубжэм екIуалIэу 
щыдэплъым, къилъэгъуащ: фызым 
къаз ифыщIу, лIым жэрумэ 
 игъажьэу, я пхъум хьэлыуэ зэпи-
упщIу щысхэу.

 - Сэлам алейкум! - жиIэу Хъуэжэ 
унэм щыщIыхьэм, унагъуэм исхэр 
нэпсей хъунти, яIыгъа шхыныгъуэ-
хэр псынщIэу ягъэпщкIужащ: фы-
зым иIыгъа къазыр бостеикIэм щIи-
гъэпщкIуащ, лIым жэрумэр жьэгу 
дакъэм дридзеящ, хъыджэбзым 

иIыгъа хьэлыуэр матэм иридзэжащ.
- Уалейкум сэлам, Хъуэжэ! - жиIэ-

ри, нэгу зэхэуфакIэ, зэрыщIыхьар 
фIэфI зэрымыхъуар къыуигъащIэу, 
лIым сэлам кърихыжащ. Хъуэжэ 
шэнт къыхуагъэуври, ягъэтIысащ. 
Езыхэм зыри жамыIэу, Хъуэжэи 
къыщIэмыкIыжу зыкъомрэ щыса 
иужькIэ, лIыр къеупщIащ:

- Сыт хъыбар, Хъуэжэ? - жиIэри.
- Уэлэхьи, хъыбарышхуэ дыдэ сы-

мыщIэ, ауэ сыкъыщыкIуэм зы блэ 
гуэр слъэгъуащи, абы нэхърэ нэхъ 
гъум си фIэщ хъункъым щыIэну! - 
жиIащ бзаджагъэ зигу илъ Хъуэжэ.

- Iэгъу, сыт и гъумагът абы? - 
щIэуп щIащ лIыр.

 - ПцIы сымыупсу жысIэнщи, абы и 
гъумагъыр зыкIи къыкIэрыхуртэ-
къым иджыпсту бгъажьэу пIыгъа 
жэрумэм, - жиIащ Хъуэжэ. ЛIыр 
у кIытэри, плъыжь къэхъуащ, 
иужькIэ аргуэру къеупщIащ:

- Iэгъу, ар зи гъумагъым и щхьэр 
сыт хуэдиз хъунт? - жиIэри.

 - Мо уи фызым ифыщIу иIыгъа 
къа зым и щхьэм хуэдэ дыдэ хъунт 
икIи абы ещхьт, - жиIащ Хъуэжэ, и 
пащIэкIэ щIэгуфIыкIыу. ЛIыр нэхъ-
ри укIытащ. ИужькIэ ещанэу ар 
Хъуэ жэ къеупщIащ:

- АтIэ ар зи инагъ блэм сыт епщIэ-
фа?

 - КъамышыкIэ сеуэурэ, уи пхъум 
хьэлыуэр зэрызэпиупщIам хуэдэу, 
зэпызупщIащ, - щыжиIэм, «ды-
къилъэгъуащ» жаIэри, псори къы-
зыкъуахыжри, Хъуэжэ ягъэшхащ.

Узыхыхьэм уадемыкIумэ, 
уи унэ умыкIуэж

ЩэкIуэгъуэ зэманыр зэрикIыу 
илъэс къэскIэ щакIуэлIхэр зэхуэсыр-
ти, ялъэгъуахэр, лIыгъэу зэрахьа-
хэр, я нэгу щIэкIахэр зэхуаIуэтэжырт. 
Апхуэдэу зы гъэ гуэрым ахэр зэхуэ-
сат. IуэрыIуэдзу а къуажэм дэсхэм я 
нэхъыфI зыуэ къалъытэрти, жаIэхэм 
ирагъэдэIуэн папщIэ Хъуэжэи 
абыхэм ираджащ. Хъуэжэ Иблис 

зды щIигъури, щакIуэхэм я деж кIуэ-
ну гъуэгу теуващ. Хъуэжэ здэкIуэр 
щыжриIэм, Иблис къелъэIуащ:

- Хъуэжэ, сынолъэIу, гуп дыхы-
хьэмэ, я фIэщ мыхъун пцIы яху-
умыупс, пцIым ибогъэлейри, сыбо-
гъэукIытэ.

- Уэлэхьи, ар пэжым, ауэ уэ ущIыз-
дэсшэр сыт уи гугъэ - сэ зызмыщIэ-
жу пцIым щезгъэлейм деж ямылъа-
гъуу къежэкIи, си цеикIэм къекъу, - 
жиIэри, тIури зэгурыIуащ. ЗдэкIуэм 
нэсу ирагъэблэгъа нэужь, щакIуэхэм 
ящыщ зым жиIащ:

- Уэлэхьи, мы гъэм сэ зы щыхь къэ-
зукIати, си шэр занщIэу и нэ ижьым 
тезгъахуэри, нэ сэмэгумкIэ пхыз-
гъэлъэтыжатэм.

НэгъуэщI зы щакIуэми ар жиIащ:
- Уэлэхьи, сэри зы мэзбжэн сымы-

щIэххэу срихьэлIэри, сыщебакъуэм, 
къыщылъэтри, срихьэжьэщ аби, сы-
кърихьэкIым-сыкърихьэкIыурэ, ди 
унэкIэ къезгъэгъазэри, занщIэу ди 
пщIантIэм сыкъыдэлъэдэжатэм.

- АтIэ, зиусхьэн щакIуэлIхэ, - жи-

Iащ Хъуэжэ, - фи деж сыкъыщы-
кIуэм зы бажэ сыхуэзати, абы и кIэм 
хуэдиз зи кIыхьагъ сэ зэи сымылъэ-
гъуа, яIуэтэжуи зэхэзмыха. Апхуэдэ 
бажэ кIэ кIыхь ди щIыпIэм щыпсэууэ 
сигугъэххэнтэкъым.

- Сыт хуэдиз и кIыхьагъынт а ба-
жэм и кIэм? - жиIэри, щIэупщIащ 
щакIуэхэм ящыщ зы.

 - ПцIыр сыт щхьэкIэ щхьэпэ, пцIы 
сымыупсу жысIэнщи, бажэм и кIэр 
сажнэ пщыкIутIым щIигъунт! - жи-
Iащ, и псалъэр игъэбыдэжурэ, Хъуэ-
жэ.

Ар Иблис щызэхихым, къежэкIри, 
Хъуэжэ и цеикIэм къекъуащ.

- Сажнэ пщыкIутI мыхъуми, саж-
нипщI икIэ къихуэнтэкъым! - бжы-
гъэм тIэкIу къригъэлъэхъшэхащ 
 Хъуэжэ.

Иблис аргуэру цеикIэм къекъуащ.
- СажнипщI щыжысIэм, тIэкIу 

щIезгъэгъуауэ си гугъэщ, уэлэхьи, 
сажний хъунтэм, - жиIащ Хъуэжэ.

Аргуэру Иблис Хъуэжэ и цеикIэм 
къекъуащ.

- СызытемыкIыжыну пэжу вжес-
Iэнщи, бажэм и кIэр сажнихым и кIэ 
къихуэнтэкъым, - жиIащ Хъуэжэ.

Аргуэру Иблис Хъуэжэ и цеикIэм 
къекъуащ. Абы иужькIэ Хъуэжэ 
Иблис и дежкIэ къеплъэкIри, псоми 
зэхахыу жиIащ:

- Уа, Иблис, бажэ кIагуэ слъэгъуащ 
жызумыгъэIэнумэ, скIэрыкI иджы! - 
ЗэхуэдитIыр пхукIэрызгъэхуащи, 
ирикъуни ар!

Хъуэжэрэ Иблисрэ къыщIэкIыжри 
гъуэгу къытеувэжащ. Къыщы-
кIуэжым, Иблис зигъэгусауэ Хъуэжэ 
къыжриIащ:

 - Зэи уи гъусэу гуп сахыхьэжын-
къым, сыукIытащ, сыт апхуэдэ пцIы 
егъэлея щIахуэбупсар щакIуэхэм?

 - Ей-й, Иблис, Иблис! - жиIащ 
 Хъуэжэ, - «узыхыхьэ гупым уаде - 
мы кIу мэ, уи унэ умыкIуэж» жиIэу  
къекIуэкI псалъэжьыр сэракъым 
къэзыгупсысар, сэ иджыри къэс 
щакIуэ слъэгъуакъым, илъэгъуам 
пцIы тIэкIу щIимыгъуу къиIуэтэжы-
фу.

Дахэ и щIагъ дыщэ щIэлъщ 
Унагъуэ гуэрым нысэфI къашат. Нысэм унагъуэр тэрэзу 

зэрихьэрт, псалъэртэкъым, псоми пщIэрэ Iулыджрэ яхуи-
щIырт. Дэтхэнэ зыми бгъэдыхьэкIэ дахэ къахуигъуэту щэн 
щабэ хэлът. Псоми ягу нэсырт.

Пщыкъуэ бзаджэжьым сыт имыщIэми, нысэр къыхуэгъэ-
губжьыртэкъым. Зэгуэрым мэзым кIуэщ, пхъэуэ щыIэм я 
нэхъ  къуаншэлъаншэр къишэри, къэкIуэжащ. Пхъэр                
иридзщ, зы IэплIэшхуэ хуэдиз къыхущIихьэжри, езыр нысэм 
жиIэнум пэплъэу къуэгъэнапIэм къыкъуэувэжащ.

Нысэм пхъэхэр мафIэм тет шыуаным щIилъхьэну хуежьа 
щхьэкIэ, апхуэдизкIэ къуаншэлъаншэти, щIэзагъэртэкъым. 
ХущIэмылъхьэу куэдрэ елIэлIащ. ИкIэм, зэрыщIилъхьэн Iэ-
мал къигупсысри, щIигъэзэгъащ.

- СызрашэкIын, шыуаным зришэкIыу къысхуишащ, - 
жиIащ нысащIэм.

Ар зэхэзыха пщыкъуэр тыкуэным кIуэри, и нысэфIым 
щхьэфIэпхыкI дахэ къыхуищэхуащ, абы иужькIи бзаджагъэ 
кIэлъызэрихьэжакъым.

Дзыгъуэ цIыкIур Iэтэшхуэми ипIытIыркъым
Зауэшхуэм и ужькIэ щIалэхэм къаублауэ хъыджэбзаплъэ 

нэгъуэщI къуажэ кIуэрт. Хьэблэм хъыджэбзу дэсыр 
къыхузэхуашэсрэ хагъаплъэу, ягу ирихь къахэкIмэ, лъыхъуу-
рэ къашэу, хабзэ хъуауэ екIуэкIырт.

Апхуэдэу нэгъуэщI къуажэ къикIыу къэкIуа щIалэжьыр 
хьэблэ хъыджэбзхэр къыхузэхуашэсауэ хагъаплъэрт.

- Мор хъунут, ауэ тIэкIу цIыкIуIуэщ, - щIалэм щыжиIэм, 
хъыджэбзыр, тхьэкIумафIэти, къызэщIэплъэри:

- Алыхь, дзыгъуэ цIыкIур Iэтэшхуэми хуэмыпIытI, - жиIащ.

Ар зэрыхъум елъытащ
ЦIыхубзыр куэдрэ мылъхуэурэ щысауэ, лъхуэри щIалэ 

цIыкIу къыхуэхъуащ.
Адэ хъуа щIалэжьым гуфIакIуэ къыхуэкIуэурэ цIыху 

цIыкIур къехъуэхъурт.
- Зы къуэ щхьэкIэ сынохъуэхъунукъым, тIу-щы уиIэн хуейщ, 

- жиIащ къэкIуахэм ящыщ зым.
- Уэлэхьи, ар фIы хъумэ, сэ схурикъунмэ, ауэ бзаджэ хъу -

мэ, жылэм зэрыщыту тхурикъуным, - жиIащ адэм.

Дзы зиIэм и нэIэ тетщ
Зи ныбжь фIыуэ хэкIуэта тхьэмадэфIыр хъыбар яжриIэу 

щIалэхэм яхэст.
Абы ирихьэлIэу цIыхубзищ къыдэкIуейрт.
ХадапхэмкIэ бжыхьым къелъэу я пащхьэ къихуа хьэм 

цIыхубзхэр игъэщтащ: цIыхубзищым зыр и бгъэм, адрейр и 
ныбэм, ещанэр и бэкъум епхъуэжащ.

Ар зылъэгъуа тхьэмадэфIыр дыхьэшхри, жиIащ:
- Дзы зиIэм и нэIэ тетщ, жыхуаIэракъэ!
- Сыт апхуэдэу щIыжыпIар, тхьэмадэ? - еупщIащ щIалэхэр 

лIыжьым.
- И бгъэм епхъуэжам сабий щIэсщ, и ныбэм епхъуэжар 

лъэщыджэщ, и бэкъум дэпхъуэжари хъыджэбздэсщ, - 
жиIащ тхьэмадэм.

Хэт и бзэр сытым нэхъ хуэшэрыуэ
ЩамилкIэ зэджэ Iимамышхуэм и дзэм хэтащ Кавказым 

лъэпкъыу ис псоми ящыщ.
ЗэрыжаIэжымкIэ, зэгуэрым Щамилым мурад ищIащ и 

дзэм хэт лъэпкъхэм я псалъэмакъым едэIуэну:
- Къысхуэфшэт мышкъышитI, - жиIащ.
Мышкъышхэм къахэкIа лIитI къыхуашащ.
- Фызэпсалъи, фи псалъэмакъым севгъэдаIуэт, - жиIащ 

Щамил.
МышкъышитIыр зэпсэлъащ.
- Тобэ, сыту фIы мы фи бзэм урихъуэнэну! - жиIэри, лIитIыр 

иутIыпщыжащ.
- Иджы асэтин къущхьитI къысхуевджэт! - жиIащ Iима-

мым.
Куэд дэмыкIыу асэтин къущхьэ щIалитI къыхуашащ.
 - Фызэпсалъи, фи псалъэмакъым севгъэдаIуэт, - жиIащ 

Щамил. ЩIалитIри зэпсэлъащ.
 - Тобэ, сыту фIыт мы фи бзэм урибгэну, - жиIащ Щамил.
Асэтин къущхьэ щIалитIым фIыщIэ яхуищIри, иутIыпщы-

жащ.
 - Иджы къысхуевджэт Къэбэрдейм щыщ адыгэ щIалитI! - 

жиIащ.
Къэбэрдей щIалитIыр псынщIэу къыхуагъэсащ.
 - Фызэпсалъи, севгъэдаIуэт фи псэлъэкIэм, - жиIэри, 

елъэIуащ абыхэм Щамил.
Щамил едаIуэщ-едаIуэри, мыпхуэдэу жиIауэ къаIуэтэж:
 - Тобэ, тобэ, сыту бзэ хъарзынэ, фIыуэ плъагъу цIыхубзым 

уреIущэщэну уасэ иIэкъым.

КЪАРДЭНГЪУЩI  Зырамыку.

Сэ махуэу 
сылъыхъуэри, 
згъуэтакъым 

Пщыхьэщхьэм Дизы-
къуажэ и шыды жьыр имы-
гъуэтыжу къыдыхьэжащ. 
Жэ щыбгым нэсауэ, пщIан-
тIэм Iэуэлъауэ гуэр къы-
щыIуащ.

- Си шыдыжьыр къэкIуэ-
жауэ къыщIэ кIынщи, щIэз-
гъэхьэжынщ, - жиIэри, ар 
унэм къыщIэкIащ.

Iэуэлъауэр къыздиIукIыр 
шыдыр здэ щыт хабзэм-
кIэти, абыкIэ кIуащ. Ды-

Холестерин

Шэмхьун урыс бзылъхугъэ дахэ нысэу 
къызэрыхуашэрэ мазэ зыбжанэ дэкIат. 
Нысэр дохутырти, лIыжьым и узыншагъэм 
хуэсакъыу кIэлъыплъырт, имыш хыпхъэу 
къилъытэр иригъэшхыртэкъым. Шэмхьун 
къармэхьэблэжьти, махуэм зэ нэхъ мыхъу-
ми лы пшэр имышхамэ, шхауэ къилъытэр-
тэкъым. Нысэм ар идэртэкъым. Абы 
щхьэкIэ зэгурымы Iуэныгъэ яку къыдэ-            
хъуэр хэбгъэкI мэ, адреймкIэ зэнэзэпсэу 
къэплъытэ хъунут.

Махуэ гуэрым Шэмхьун лы пшэ рыфIым 
бгъэдэсу къыщIыхьэжа нысэр къэIэбэри, 
Iэнэм лыр трихыжащ. Ар Шэмхьун идэнт? 
Абы и губжь макъым унэм къыщIиша и            
къуэм нысэр зыхуейр урысыбзэ зымыщIэ и 
адэм къыгуригъэIуащ.

 - Пшэр пшхы хъунукъым, - жеIэ уи нысэм. 
- Лы пшэрым холестерин хэлъщ.

 - Сыт хэлъщ жыпIа?
 - Холестерин...
 - Си адэшхуэм и адэж лъандэрэ щымыIа 

хъэлстринэр дэнэ къыздикIар? Сыт ар 
езыр зищIысыр?

- Дауэ иджы ар нэхъ тэмэму къызэрыб-
гурызгъэIуэнур? Атеросклероз уещI.

- АдыгэбзэкIэ жыIэ мыр!
- Хъунщ. Нэхъ гурыIуэгъуэу бжесIэнщ. 

Щыгъупщэх уещI.
Зыкъомрэ хэгупсысыхьа нэужь, 

Шэмхьун, и щхьэ хужиIэж щIыкIэу, жиIащ:
- Уэлэхьи, пэжу къыщIэкIынум ар! Пщэд-

джыжьым мы лы пшэрыр сшха нэужь, 
сызэрышхэн хуейр сщогъупщэжри, 
сымышхэу махуэ псом къызокIухь. Пэжы-
нущ!..

Светофор

Къуажэ трактористхэр зэкIэлъхьэужьу 
Налшык къалэ ягъэкIуат комбикорм къа-
шэну. ЯгъэкIуар Iуэхут! Тракторист ПIытIу 
Налшык кIуэн дэнэ къэна, илъэс щэщIым 
фIихуауэ къуажэм къыдэкIатэкъым, 
губгъуэ  нэхъ жыжьи IукIатэкъым. Налшык 
уэрамхэр къуажэм иригъэщхьа? Свето-
фор къаблэм емыплъу зэпрыжауэ здэ-

кIуэм, автоинспекторым къигъэувыIащ.
- Дэнэ укIуэрэ, къуэш?
- Уэлэхьи, сокIуэжым. Сытыт?
- УкIуэжыр хъарзынэщ, ауэ мо свето-

форым плъыжьыр къаблэу щхьэ узэпры-
жа?

- Сыт светофор?
- Месри, зиунагъуэрэ, мор плъагъуркъэ? 

Мо ункIыфI-къыщIэнэжыр...
- Мори?.. Уэлэхьи, ар махуэшхуэм 

щхьэкIэ къыфIалъхьа си гугъам!

Факъырэ гумащIэ

- Дадэ! Дадэ! Факъырэ гуэр къыIухьауэ 
къоджэ! - пщIантIэм дэт Мэлил къыб-
гъэдэлъэдащ и къуэрылъху цIыкIур. Данил 
мыпIэщIащэу куэбжэмкIэ иунэтIащ.

 - Еблагъэ! ХьэщIэ утщIынщ! - зыхуигъэ-
защ абы къэлътмакъ ин гуэр зи плIэм 
еупцIэкIа, зи ныбжь хэкIуэта факъырэм.

 - Уи еблагъэ куэд ухъу! Себлэгъэну игъуэ-
къым. ФакъыракIуэ къызокIухь, - и бзэ ны-
къуагъым зэрымыадыгэр IупщIу къыбгу-
ригъаIуэу жиIащ факъырэм.

- Сыт Iыпхрэ?
- Хьэжыгъэ...
- Уэлэхьи, ар ди мащIэм.
- ДжэдыкIэ...
- Уэлэхьи, ди джэдхэр мыкIэцIыж.
- Шэ, шху...
- Ди жэмыр гъужащ.
- Щыгъын фызыхуэмеиж...
- Уэлэхьи, апхуэдэ димыIэ.
- Ахъшэ...
- Илъэс мэхъури улахуэ къыдамыта.
Факъырэр зы тэлайкIэ щыму щыта 

нэужь, и жыпым ахъшэ зэкIэрыт кърихри, 
Мэлил къыхуишиящ:

- Мэ, мыр зыгуэр фхуэхъунщ. Зы къэп 
къащ ти, си ужь ниувэ, Iуэхуншэу пщIантIэм 
удэмысу.

Зыдыгъуари
игъэтыншынкъым

Мэкъуауэгъуэ мазэр къэблагъэрт. Къар-
мэхьэблэхэми етауэ мэкъу зэреуэнум 
зыхуа гъэхьэзырырт.

«Ялыхь, Къармэхьэблэ мэкъуауэ мазэу 
сыщумыгъалIэ», - жиIакъэ адыгэм. 
ЦIыкIуи ини мэкъуауэщ. Апхуэдэ махуэ 
гуэрым хэплъэу тетIысхьэпIэм тес Мусэ 
пощт зехьэ къыIухьар къеупщIащ:

- Мыр сыт, Мусэ, хуабжьу ухэплъэрэ?
- Зэпытыр къахуэмыкIуэкIэ, си шэмэджыр 

сфIадыгъуащ.
- Умыгузавэ, Мусэ. Уэлэхьи, ар зыды-

гъуари имыгъэтыншын а шэмэджым, - кIэ-
зет къихьар къритри, IуигъэзыкIыжащ 
пощт зехьэм.

ДУМЭН  Мурадин.

гъуа кIуэхэр шыдым лъы-
хъуэу абы щIэту щилъа-
гъум:

- Сэ махуэу сылъы хъуэри, 
згъуэтыжакъым, фэ жэщу 
вгъуэтын фи гугъэрэ а си 
шыдыжьыр? - жиIэри, 
Дизыкъуажэ унэм щIы-
хьэжащ. 

СызэрыщыIэр 
къищIэнщ

Дизыкъуажэ фIыуэ къэ-
зымылъагъу гуэрым, ар 
цIыхухэм ауан къригъэ-
щIын мурадкIэ, хъыбар 
игъэ Iуащ ар къуа жэпщым 

Къэзышэжынумрэ
дэкIуэжынумрэ  къызэращIэр

Зи щхьэгъусэ дунейм ехыжа цIыхухъур 
хьэдагъэ къыдыхьэ цIыхубзхэм яхэплъэу, 
къишэж хъун яхэтмэ нэкIэ къилъыхъуэу 
жаIэ. ЗилI зыфIэкIуэдахэр апхуэдэ дыдэу 
асыхьэтым щыту къыщIэкIынкъым. Дауи, 
абыхэм я пэжыпIэр зыщIэр езы Тхьэш-
хуэрагъэнщ.

Зэгуэрым Жэмыхъуэм къеупщIат и ныб-
жьэгъу гуэр:

- Уа, СулътIан, къэзышэжыну цIыхухъум-
рэ дэкIуэжыну цIыхубзымрэ дауэ къы-
зэрыпщIэнур?

 - Нэщэнэ зыбжанэ яIэщ абыхэм, - жиIащ 
СулътIан. - Ауэ сэ нэхъыбэу къызэрысщIэр 
мыбыхэмкIэщ: цIыхухъум къабзэу зы-
зэщIиупсэу, и вакъэ игъэцIууэ, дыху зыт-
риутхэу щIидзамэ, «хэтхэ я унэ къанжэ 
тес» жиIэу аращ; цIыхубзым зигъэщIэра-
щIэмэ, сэхусэплъ зыхилъхьэмэ, и щхьэ-
цыр ириIэмэ, и Iэбжьанэхэр илэмэ, и 
лэжьапIэм къыщыгувэмэ, гуп хыхьэн, 
зытригъэун и мыжагъуэмэ, лIы хуейуэ 
аращ...

Гуэныхьыр
къищтат

Я гъунэгъу кхъэмкIэ СулътIан блэкIырт. 
«Хьэ йолъэ» жаIэри, кхъэр къызэрыщIыхьа 
мывэкъалэр нэхъ лъагэ ящIырт. СулътIан 
зыгуэр жригъэIэн мурадкIэ, абы елэжьхэм 
ящыщ зы къеупщIащ:

- Хъуну пIэрэ, СулътIан, мывэкъалэм и 
лъагагъ тщIар?

- Уэлэхьи, абы къелъэжым и гуэныхьыр 
сэ къызощтэм, - кIэщIу пиупщIащ гъуэ-
гурыкIуэм.

Куэбжэр хэщтхьат

Кхъэм зэрыдыхьэ куэбжэр уэс куум хэ-
щтхьати, яхуIухыртэкъым. Щымыхъум, 
лIыр мывэкъалэмкIэ щхьэдахьэхыу щIа-
дзащ. Ар щилъагъум, СулътIан гушыIащ:

 – Уэлэхьи, нобэ фIэкIа, къэдыгъуауэ 
кхъэм щIалъхьэIауэ сымылъэгъуа!

ЖЭМЫХЪУЭ СулътIан.

и пхъум лъыхъу хуэдэу.
Хъыбарыр къуажэ псом 

щызэлъащIысащ. Ар псо-
ми зэхахауэ Дизыкъуажэ 
къыщищIэм:

- Псоми щызэхахакIэ, 
езы пщым ипхъу дыдэми 
зэхихагъэнщ, куэду фIыщ, 
си гуа пэщ. НэгъуэщI мы-
хъуми, пщым ипхъу тхьэ-
Iухудым ищIэнщ сэри сы-
зэрыщыIэр, дунейм сы-
зэрытетыр, - жиIэри, уэим 
имыщIу блигъэкIащ.

Содэ, иджы 
сагъэувми

Дизыкъуажэ бригадиру 
ягъэувыну сыт хуэдизрэ 
иужь къимыхьами, зикI 
яхуэувыртэкъым, моуэ 
жиIэрти:

- Унафэ къысхуащIыр 
згъэ защIэу, схузэфIэкIыр 
сщIэуэ сылажьэмэ, нэхъ 
къызощтэ.

Бригадиру ягъэува Хьэ-
бас колхозым и машинэ, 
шыгу, выгухэр хуиту къи-
гъэсэбэпурэ, унэ дэгъуэри 
гуэщышхуи ищIащ. Ар 
зылъэгъуа Дизыкъуажэ и 
ныбжьэгъум деж кIуэри 
жриIащ:

- Сэри унэ сщIын хуейщи, 
мыгъэризэр нэхъ мыхъу-
ми, сыбригадирынт. 
КхъыIэ, умыщхьэхыу кIуэи, 
схужеIэ председателым, 
содэ, иджы бригадиру си-
гъэувми.

 - А уэ уи гугъэр бригадир 
псоми яхузэфIэкIыркъым, 
уэ Хьэбас зыдумыщI. Ар 
председателым и малъ-
хъэгъущ, - къыжриIащ 
 Ди зыкъуажэ и ныбжьэ-
гъум.

Къэралыгъуэ ухъуну къыпхуиуха-
мэ, жагъуэгъуи, бии къыппэлъэщы-
нукъым. ЖытIэм и щыхьэтщ цIыху 
315-рэ фIэкIа зэрымыс, Италием хы-
хьэ Себоргэ. 

ЗИ гугъу тщIы къуажэм щыщт икIэ-
щIыпIэкIэ пщы ямыщIынкIэ Iэмал 
имыIэу зыукъуэдия, апщIондэху удз 
гъэгъахэр зыгъэкIыу щыта Карбоне 
Джорджэ. Къэрал тепщэ хъун на-
сыпыр зыIэщIигъэкIыныр и гум къы-
хуидэртэкъыми, Джорджэ ар япэ-
щIыкIэ езым хуэдэу удз гъэкIынымрэ 
ар щэнымрэ хэпсэукI и къуажэгъухэм 
япиубыдащ. Дыарэзыщ, ткIэрыкI за-
къуэ жаригъэIа нэужь, щIалэр етIуанэ 
лъэбакъуэр зэричынум йогупсыс. 
Езыр щыпсэу къуажэм къэрал къы-
хищIыкIыну мурад ещI. 

Хуеину хэти хуитщ, ауэ дауэ? Джор-
джэ Италием и картэр къищтэри, Се-
боргэ абы хабзэкIэ зэи зэрыхамы-
гъэхьар къихутащ. Арати, къуажэри 
жылэри къызэщIигъаплъэри, къэра-
лыгъуэ щхьэхуитым и тепщэу зыхри-
гъэхащ. А псори щекIуэкIыр 1963 
гъэрт. Себоргэ зыхыхьэ Лигурие щIы-
пIэр франджы гъунапкъэм пэгъу-
нэгъущ. Арагъэнщ Италием и те-
пщэхэр щIэх къащIылъэмыIэсар. 

Ауэрэ, Пушкиным и таурыхъым хэта, 
«пащтыхь гуащэ сумыгъэщIу хъуну-
къым» жызыIа фызыжьым ещхьу, 
Карбоне и къуажэгъухэр къытригъэ-
хьащ Себоргэ къэралыгъуэ щхьэхуиту 
игъэIуну. ЗэрыжытIэжым хуэдэ дыдэу 
джафэрэ лантIэу Iуэхур зэремыкIуэ-
кIар гурыIуэгъуэщ, итIани, и насыпыр 
псоми ятекIуэри, Карбоне Джорджэ 
2009 гъэ пщIондэ Себоргэ и тепщэу 
екIуэкIащ. ЗыфIищыжари сыт хуэ-           
дэцIэ? «Себоргэ и япэ пщы Джорджэ 
Езанэ». Уеблэмэ «луиджинэ» зыфIа-
ща ахъшэ щхьэхуи щытрадзэн щIа-
дзащ къэрал цIыкIунитIэм. 1995 гъэм 
ирагъэкIуэкIа IэIэтым ипкъ иткIэ, цIыху 
304-р арэзыуэ, 4 фIэкIа япэщIэмыту, 
Себоргэ и Конституцэр къащтэри, 

Джорджэ Езанэри тепщэу къэнащ. 
Куэдым яцIыхуркъым а къэралыр. 

Дэнэ щыпцIыхун цIыху 315-рэ фIэкIа 
щымыпсэу хэгъэгур? X лIэщIыгъуэм 
щегъэжьауэ ар чыристан духьэшыхэм 
я IэмыщIэ илъащ. 1729 гъэм Сарди-
нием и пащтыхьым иращауэ щытащ. 
Ауэ Джорджэ зэIипщIыкIа дэфтэрхэм 
къыгурагъэIуащ а Iуэхур зэи хабзэкIэ 
зэрыщIамыгъэбыдар. «Дэфтэрхэр 
нэпцIщ, 1861 гъэм зэфIахауэ жыхуаIэ 
зэгурыIуэныгъэри хабзэм къищтэр-
къым», - жиIэри, щIалэм зыхуейр 
яфIи щIащ.

Себоргэ пщыгъуэм и инагъыр сыт 
хуэдиз жыпIэмэ, псори зэхэту зэры-
хъур километр зэбгъузэнатIэ 14-щ. Нэ-
хъыбэм ар Италием и щIым тес пщы-
гъуэ щхьэхуэу къалъытэ, Ватиканым 
ещхьу. Урымым а псор къабыл ищIыр-
къым, итIани, Себоргэм езым и армэ, 
нып, ахъшэ, пщы иIэжщ. 

Марчеллэ цIэр зезыхьэ иджырей я 
пщым пыIэ щIыху зыщыгъ хабзэ-
хъумэхэр къыщхьэщытщ. Абы и щхьэ-
гъусэ Нинэ хамэ къэрал IуэхухэмкIэ 
министрщ. 2011 гъэм зэщхьэгъусэхэр 
инджылыз пащтыхь гуащэ Елизаветэ 
иригъэблэгъауэ щытащ. ЗэрыжаIэм-
кIэ, Себоргэ зэрыщIыналъэ щхьэхуи-
тыр къабыл ящIащ нэгъуэщI къэралы-
гъуэ 20-м. Махуэшхуэхэр щагъэлъа-
пIэкIэ США-м икI лIыкIуэр ягъэхьэщIэ. 
ЦIыхубэр игъащIэ лъандэм зы хэп-
сэукIыр дыхухэм халъхьэ удз гъэгъа-
хэрщ. 

ЛъэныкъуэкIэ укъеплъмэ, Себоргэр 
пасэрей лъапсэжьхэм ещхьщ, и 
гъуэгу хэр мывэкIэ къищIыкIарэ и унэ 
къэс удз гъэгъа къызэрылэл матэхэр 
кIэрыщIауэ. Туристхэм я дежкIэ мыр 
жэнэт къуэгъэнапIэ дыдэщ. Щхьэ 
бжыгъэкIэ нэхъыбэхэр илъэс минкIэрэ 
къэралыгъуэ мыхъуфу мэпсэу, цIыху 
315-м апхуэдэ насып къахурихьэкIащ. 
Армэ яIэщ жытIа щхьэкIэ, я дзэр зэры-
хъур цIыхуитI къудейщ - гъунапкъэр 
зыхъумэ щIалитIыр. Конституцэм къэ-
ралыр зэи мызэуэну щыукъуэдиящ. 

Урысей Федерацэм и 
етIуанэ дивизионым и Япэ 

гуп
ТIощIрэ еплIанэ

джэгугъуэ
Мэлыжьыхьым и 3

(тхьэмахуэ)
СКА (Дон Iус Ростов) -        

«Динамо» (Мэхъэч къалэ)
«Биолог-Новокубанск» 
(Прогресс) - «Дружба» 

(Мейкъуапэ)
«Мэшыкъуэ-КМВ» 

(Псыхуабэ) - «Чайка» 
(Песчанокопскэ)

«Анжи» (Мэхъэчкъалэ) - 
«Легион Динамо» 

(Мэхъэчкъалэ)
«Динамо» (Ставрополь) 

- «Форте» (Таганрог)
«Черноморец» (Ново-

российск) - «Кубань-Хол-
динг» (Павловскэ) 

Мэлыжьыхьым и 4
(блыщхьэ)

«ЕсэнтIыгу» (ЕсэнтIыгу) - 
«Алания-2» (Владикавказ)
«ТIуапсы» (ТIуапсы) - «Ро-

тор-2» (Волгоград)

ТIощIрэ етхуанэ джэгугъуэ
Мэлыжьыхьым и 10

(тхьэмахуэ)

«Алания-2» - «Биолог-Но-
вокубанск»

«Анжи» - «Мэшыкъуэ-КМВ» 
«Динамо» Мх - «Динамо» Ст

«Кубань-Холдинг» 
- «ЕсэнтIыгу» 

«Дружба» - «Легион 
Динамо»

«Чайка» - «Спартак-Нал-
шык» 

«Форте» - «Черноморец»
Мэлыжьыхьым и 11

(блыщхьэ)
«Ротор-2» - СКА

ТIощIрэ еханэ джэгугъуэ
Мэлыжьыхьым и 17

(тхьэмахуэ)
СКА - «ТIуапсы»

«Легион Динамо» - «Ала-
ния-2»

«Динамо» Ст - «Ротор-2»
«Биолог-Новокубанск» 

- «Кубань-Холдинг» 
«Мэшыкъуэ-КМВ» 

- «Дружба»  
«Спартак-Налшык» 

- «Анжи»
«Черноморец» - «Динамо» 

Мх
Мэлыжьыхьым и 18

(блыщхьэ)
«ЕсэнтIыгу» - «Форте»

ТIощIрэ ебланэ
джэгугъуэ

Мэлыжьыхьым и 23
(щэбэт)

«ТIуапсы» - «Динамо» Ст
«Алания-2» - «Мэшыкъуэ-

КМВ»
«Динамо» Мх - «ЕсэнтIыгу»
«Кубань-Холдинг» - «Легион 

Динамо»
«Дружба» - «Спартак-Нал-

шык»
«Анжи» - «Чайка»

«Форте» - «Биолог-Новоку-
банск»

Мэлыжьыхьым и 24
(тхьэмахуэ)

«Ротор-2» - «Черноморец»

ТIощIрэ еянэ джэгугъуэ
Мэлыжьыхьым и 30

(щэбэт)
«ЕсэнтIыгу» - «Ротор-2»

«Спартак-Налшык» 
- «Алания-2»

«Динамо» Ст - СКА
«Чайка» - «Дружба»  
«Мэшыкъуэ-КМВ» 

- «Кубань-Холдинг» 
«Легион Динамо» - «Форте»

«Биолог-Новокубанск» 
- «Динамо» Мх

«Черноморец» - «ТIуапсы»

Къэбэрдей-Балъкъэрым 
футболымкIэ и гуп нэ-
хъыщхьэм и щIымахуэ 
чемпионатым и иужьрей 
джэгугъуэм хыхьэ зэIу-
щIэхэр блэкIа зыгъэпсэху-
гъуэ махуэхэм «ДыгъафIэ 
къалэм» и стадионым 
щекIуэкIащ.

ЗЭХЬЭЗЭХУЭМ и кIэух зэ-
IущIэхэр къызэIуахащ «Мур-
бек-ФШ»-мрэ «Бабугент»-
мрэ. Турнир таблицэм и 
кIэух теплъэм зэхъуэкIыны-
гъэшхуэ езымыгъэгъуэт 
зэпэщIэтыныгъэр джэгу-
гъуэм и топ нэхъыбэ дыдэ 
щыдагъэкIа (8!) хъуащ. ЗэIу-
щIэр налшыкдэсхэм я те-
кIуэныгъэкIэ, 5:3-уэ, иухащ. 

Ещанэ увыпIэм жыджэру 
щIэбэна «Спартак-Д»-р 
щIы махуэ чемпионатым и 
иужьрей зэIущIэм щыпэ-
щIэтащ «Шэрэджым». Абы 
щытекIуа налшыкдэсхэм 
ещанэ увыпIэм щыт «Ис-
лъэмейм» иIэ очко бжы-
гъэм хуэдиз зрагъэпэщат, 
арщхьэкIэ, абыхэм япэ 
ищы ну Iэмал яIэтэкъым, 
езы командэхэр щызэ дэ-
джэ гуам Бахъсэн щIына-
лъэм и командэр зэрынэ-
хъыфIам къыхэкIкIэ. 

Иужь зэIущIэхэм къриу-
быдэу кIэух увыпIэм  къикIыу 
зыбжанэкIэ къыдэкIуэтея 
«Иналыр» зыднэсам къы-
щыувыIэн  мурад иIэтэ -
къым. Арати, куэд пэ мып-
лъауэ, къэрэгъэш дэс хэм 
шэч къы зытумыхьэн текIуэ-
ныгъэ къы фIахьащ «Ло-
комо тив»-м. 

Къэбэрдей-Балъкъэрым 
футболымкIэ и гуп нэхъыщ-
хьэм и щIымахуэ чемпио-
натым къыщигъэлъэгъуа 
арэзы укъэзымыщI джэгу-
кIэм кърикIуащ «Малка»-р 
зэпеуэм къыхэкIыныр. 
Иужь рей зэпэщIэтыныгъэм 
кърикIуэну бжыгъэм абы-
хэм я дежкIэ мыхьэнэ иIэж-
тэкъым. Балъкъ Iуфэм 
 къикIа гупыр къыкIэлъы-
кIуэу хагъэщIащ Къэбэр-
дей-Балъкъэр къэрал уни-
верситетым и студентхэм. 

КIэух зэIущIэхэм я япэ 
 махуэр зэхуащIыжащ «Нар-
танымрэ» «Шагъдиймрэ». 
Мыбыхэми зэхьэзэхуэм и 
турнир таблицэм зэхъуэ-
кIыныгъэшхуэ ирагъэгъуэ-
тыфынутэкъым. Зэпэ щIэ -
тыныгъэм нартандэсхэм 
 щыдагъэкIа жэуапыншэ 
т опищым чемпионатым еп-
лIанэ текIуэныгъэр къа-
щыхуихьауэ иухащ. 

Шэджэм ЕтIуанэм и ко-
мандэри 3:0-у ефIэкIащ 
Шэрэдж Ищхъэрэ къикIа 
«Къэбэрдейм». ТIуми очко 
бжыгъэ зэхуэдиз яIэу еб-
ланэ-еянэ увыпIэхэр зэда-
гуэшу зэхьэзэхуэр и кIэм нэ-
сащ. 

Зэпеуэм и зэпэщIэтыны-
гъэм нэхъыщхьэхэр къы-
зэгъэпэщакIуэхэм гуIэфIте-
щIэжу и кIэм къранат. 
ЕпщыкIутIанэ джэгугъуэр 
къэсыху «Тэрчми» «Ав то-
запчасть»-ми зы хэщIыны-
гъи ямыгъуэту текIуэныгъэ 
защIэкIэ я зэIущIэ псори яу-
хат. АрщхьэкIэ, щIымахуэ 
чемпионатыр иухыным 
 джэгугъуищ фIэкIа къэ мы-
нэжауэ, «Тэрчыр» лъэпэрэ-
пащ. Абыхэм «Бабугент»-м 
драгъэкIуэкIа зэIущIэр зэ-
рытемыгъэкIуауэ, 2:2-уэ, 
 иухауэ щытащ. А джэгу-
гъуэм бахъсэндэсхэр щы-
текIуэри, зэхьэзэхуэм щхьэ-
закъуэ пашэныгъэр щаубы-
дауэ щытащ. 

ЩытыкIэм зыщихъуэжащ 

Мэлыжьыхьым екIуэкIыну зэIущIэхэр

«Тэрчыр» щIымахуэ
чемпионщ!

епщыкIущанэ джэгугъуэм. 
ИпэкIэ къыщыщIа щIэщ-
хъур «Тэрчым» игъэзэкIуэ-
жащ. А джэгугъуэм щызэ-
пэщIэтащ дыщэ медалхэм 
щIэбэн тэрчдэсхэмрэ бахъ-
сэндэсхэмрэ. ЗэIущIэм то-
питI щыдэзыгъэкIа Джы-
лахъстэнейм и командэм 
таблицэм япэ увыпIэр щиу-
быдащ. 

КIэух зэIущIэм бахъсэн-
дэсхэм яхуэщIэну псори 
ягъэзэщIащ - 2:0-у абыхэм 
хагъэщIащ иужькIэ чемпио-
натым и домбеякъ медал-
хэр зыIэрызыгъэхьа «Ис-
лъэмейр». АдэкIэ псори 
зэлъытэжар «Тэрчым» къи-
гъэлъэгъуэну джэгукIэрт. 
Абы къапэщIэтащ мы гъэм 
иужьрей зэIущIэ езыгъэ-
кIуэкI (гъэмахуэ зэхьэ зэ -
хуэм хэмытыну жаIэ) «Хьэ-
тIохъущыкъуейр». ГупитIым 
я дежкIи иджырей зэпэ-
щIэтыныгъэр зэхэгъэкIы-
гъэшхуэт - хьэтIохъущы-
къуейдэсхэр текIуэмэ, еща-
нэ увыпIэр я Iэрылъхьэт, 
Тэрч куейм и гупми дыщэр 
зы IэщIигъэкIыну хуейтэ-
къым. 

Ешрокъуэ Азэмэт, Пшын-
шэ Аркадий, Лыкъуэжь Ас-
лъэнбэч сымэ дагъэкIа топ-
хэм я фIыгъэкIэ, щIымахуэ 
чемпионатым пашэныгъэр 
«Тэрчым» къыщихьащ. 

Къэбэрдей-Балъкъэрым 
футболымкIэ и гуп нэхъыщ-
хьэм и щIымахуэ чемпиона-
тым ебгъэрыкIуэныгъэ нэ-
хъыфI зиIа командэу къы-
щIэкIащ «Автозапчасть»-р. 
Псори зэхэту бахъсэндэс -
хэм я хьэрхуэрэгъухэм я 

 гъуэр 76-рэ хагъэщIащ. 
Абыхэм ящыщу топ 36-р и 
фIыгъэщ бахъсэндэсхэм я 
пашэ хъуа Апажэ Чэрим. 
Дауи, аращ зэхьэзэхуэм и 
гъуащхьауэ нэхъыфI хъуар.

Зыхъумэжыныгъэ нэхъ 
лъэщ дыдэ зиIа командэщ 
«Тэрчыр». Джэгугъуэ 15-м 
къриубыдэу абыхэм я гъуэр 
блэнейрэ фIэкIа къыхагъэ-
щIэфакъым. 

Къэбэрдей-Балъкъэрым 
футболымкIэ и гуп нэхъыщ-
хьэм и щIымахуэ чемпио-
натым и кIэух джэгугъуэм 
хиубыдэу екIуэкIа зэIу-
щIэхэм мыпхуэдэ бжыгъэ-
хэр къарикIуащ: гъатхэпэм 
и 23-м: «Мурбек-ФШ» (Нал-
шык) - «Бабугент» (Бабу-
гент) - 5:3; гъатхэпэм и 26-м: 
«Нартан» (Нартан) -«Шагъ-
дий» (Зеикъуэ) - 3:0, 
 «КъБКъУ» (Налшык) - 
«Малка» (Малкэ) - 3:0, 
«Спартак-Д» (Налшык) - 
«Шэрэдж» (Старэ Шэрэдж) 
- 4:1, «Локомотив» (Нал-
шык) - «Инал» (Къэрэгъэш) 
- 0:2; гъатхэпэм и 27-м: 
«Шэджэм-2» (Шэджэм 
ЕтIуанэ) - «Къэбэрдей» 
(Шэрэдж Ищхъэрэ) - 3:0, 
«Ислъэмей» (Ислъэмей) - 
«Автозапчасть» (Бахъсэн) - 
0:2, «Тэрч» (Тэрч) - «Хьэ-
тIохъущыкъуей» (Хьэ-
тIохъу щыкъуей) - 3:0. 

Мыгувэу щIидзэнущ Къэ-
бэрдей-Балъкъэрым фут-
болмыкIэ и гъэмахуэ зэ -
хьэзэхуэм. Ар нэхъ гуа - 
щIэж зэрыхъунум шэч хэлъ-
къым.

ЖЫЛАСЭ  Замир. 

Гъатхэпэр къызэрихьэрэ зэрыб хьэрфхэр зытрадзэ 
тхылъымпIэ хужьым и уасэр хуэдиплIкIэ нэхъ лъапIэ хъуащ. 
Мазэ ипэкIэ сом 200-м куэдкIэ щIимыгъуу щыта напэ 500-м 
иджы сом 1200-рэ е нэхъыбэ и уасэщ. «Къэралым тхылъым-
пIэ ирикъуу къыщIимыгъэкIыр пэж?» - а упщIэр зымыгъэува 
куэд яхэтыж къыщIэкIынкъым ар махуэ къэс къэзы-
гъэсэбэпхэм. 

ФИ нэгу къыщIэвгъэхьэт махуэ къэс шей вгъэвэныр фи къа-
лэну. Псыр къигъэхъуэн фIэкIа хуэмейуэ псынэпс къабзэм и 
 Iуфэм уIусщ, ауэ шейудзыр хадэшхуэ зиIэ уи гъунэгъум деж 
къыщыбощэху. Хэт шейудз зыхуэмыгъэкIынур, хадэ иIэххэмэ? 
Ауэ фызэгурыIуауэ, псы къигъэхъуэныр зым и къалэнщ, адрейм 
шейудзыр егъэкI. ТIури фыарэзыщ. Хуэм-хуэмурэ хадэ щIэным 
ущоужыпэ - ухуэныкъуэкъым, нэгъуэщIкъым. 

Ауэрэ, махуэ гуэрым, къыбжьэдэхуа е пщIа гуэр и гум йожа-
лIэри, гъунэгъум шейудз къыпхуригъэхьын щегъэтыжыпэ. Сыт 
пщIэнур? Псори шейкIэ къыпщогугъ. Илъэс бжыгъэкIэ умыщIа 
хадэр къэптIынущ, нэгъуэщI Iэмал щыIэкъым. 

Иджы шейудзым и пIэкIэ тхылъымпIэр хужь зэращI шыгъу 
лIэужьыгъуэр фи нэгу къыщIэвгъэхьи, гурыIуэгъуэ хъунущ ар 
къыщIэзыгъэкIыу Урысейм ит IуэхущIапIи 180-м къащыщIар. 

Илъэс 30-м и кIуэцIкIэ тхылъымпIэ заводышхуэхэу хьэрычэт 
Iуэхум нэхъ хуэжанхэм хамэ къэралхэм къраш Iэмэпсымэхэмрэ 
химие хуэIухуэщIэхэмрэ зратри, нэхъ цIыкIухэм къыщIагъэкIыр 
ямыщэхуж хъуащ. А зызыгъэин IуэхущIапIэхэри ипэжыпIэкIэ 
Урысейм ей дыдэу щыткъым. Псалъэм папщIэ, принтерхэм 
 нэхъыбэу къыщагъэсэбэп «Svetokopy» тхылъымпIэр къыщIэ-
зыгъэкI, Светлогорск къалэм дэт целлюлозэ-тхылъымпIэ ком-
бинатыр «Сильвамо Корпорейшн Рус» цIэр зезыхьэ американ 
IуэхущIапIэшхуэм и къудамэщ. 

Урысей гъунапкъэм пэгъунэгъуу зэрыщытым къыхэкIыу, 
тхылъымпIэр хужь зэращI шыгъу лIэужьыгъуэр абы Финлян-
дием нэхъ тыншу щигъуэтырт. Арати, апхуэдэ шыгъу хуэмыны-
къуэ ди къэралым ар къыщIигъэкIын щигъэтыжыпащ. Нэ-
гъуэщIу жыпIэмэ, тхылъымпIэ зыщIхэр лэжьа щхьэкIэ, абы ира-
хьэлIэ натрийм и хлоратыр къезыт заводхэм «зыкъащIэжыху» 
мазэ ныкъуэ кIуэнущ, мэлыжьыхьым ику пщIондэ Iуэхур зэтеу-
вэжыну дыкъагъэгугъэу аращ. 

ТхылъымпIэр къызыхащIыкIыр пхъэщ. Жыг лъэпкъым мы-
хьэнэшхуэ иIэкъым. Пхъэхуейми, шыкIуртIымми, уэздыгъейми 
тхылъымпIэ хъарзынэ къыхэкIынущ. ЗэрыхуагъэфащэмкIэ, А4 
жыхуэтIэ тхылъымпIэ хужь напэм хуэдэу 50 пщIын папщIэ пхъэуэ 
1 килограмм ухуейщ. 

ФщIэжыркъэ пионерхэм тхылъымпIэжьхэр щызэхуахьэсу 
щыта зэманыр? Жыг нэхъ мащIэ ираупщIыкIыну ухуеймэ, 
апхуэдэу пщIэ хъунущ иджыри. Жыгхэм нэмыщI, тхылъымпIэр 
хьэуазэми, прунжми, бжьэхуцми, уеблэмэ хъыданыжьхэми 
 къахэпщIыкI мэхъу. 

Пхъэр тхылъымпIэ хъун ипэкIэ гъуэгушхуэ екIу. Япэрауэ, 
жыгыфэр Iэмэпсымэ гуэркIэ тралъэфри, езыр щыкъуейуэ 
ягъэлъалъэ. Псы ямыIэу хъунукъыми, тхылъымпIэ заводхэр 
псыежэххэм я Iуфэм щIыIуащIыхьыр аращ. Пхъэ яущыкъуеяр 
псыкIэ зэIахри ягъавэ. Аращ целлюлозэ хъужыр. ЗэрыжаIэмкIэ, 
IэкIэ щIа апхуэдэ целлюлозэм къыхащIыкI тхылъымпIэр 
мыхьэнэншэ дыдэщи, абыхэм газет пудхэр ирытрадзэ. Газе-
тыфIхэр, журналхэр, тхылъхэр зытрадзэ тхылъымпIэфI дыдэ 
пщIын щхьэкIэ, химие IэмалкIэ щIа целлюлозэ ухуейщ. Тхы-
лъымпIэр хужьыбзэ хъун щхьэкIэ абы каолин халъхьэ. 

А къомыр къыщIедгъэкIуэкIыр тхылъымпIэ Iуэхур зэтеублэ жа 
хъуным зэман зэрихьынурщ. ИщхьэкIэ зи гугъу щытщIа, Свет-
логорск дэт комбинатым и унафэщI Габидуллин Тимур зэры-
жиIэмкIэ, «Сильвамо Корпорейшн Рус» IуэхущIапIэм Урысейм 
щылэжьэн щигъэтакъым. Псори зэIызыщIар Финляндием щыщ 
«Кемирэ» компаниерщ. Абы тхылъымпIэм и фэр зэрытраху, 
хужь зэращI натрийм и хлоратыр Урысеймрэ Белоруссиемрэ 
 къригъэшын идэркъым. ТхылъымпIэ узым езы Финляндиери ехь 
илъэсыр зэрыщIидзэрэ. Къуийм и щIыIу гуэрэф жыхуаIэм 
хуэдэу, Финляндием тхылъымпIэ щызыщI IуэхущIапIэхэм я 
профсоюзым зэрагъэлажьэ щIыкIэр ягу иримыхьу щIышылэм и 
1-м зыкъаIэтауэ, нобэми IэнатIэм пэрыткъым. 

Натрийм и хлоратыр Урысейм къыщыщIэбгъэкI мыхъуну 
пIэрэ? Хъунущ, ауэ апхуэдэу иджыри къэс щIамыщIам и щхьэу-
сыгъуэр дыхьэшхэнщ. ТхылъымпIэ хуэIухуэщIэхэр къэрал кIуэ-
цIым пуду фIэкIа зэращыхуэмыщэнум къыхэкIыу, зыри емылIа-
лIэурэ, Iэмалыр яфIэкIуэдыпащ. Урысейм и химикхэм я зэ-
гухьэныгъэм и унафэщI Иванов Виктор зэрыжиIэмкIэ, абы 
уелэжьын щIэбдзэмэ, хамэ къэралхэм къипш нэгъуэщI химие-
хэкI куэдым я пIэ ибгъэувэн хуей хъунущ. 

ТхылъымпIэм и щIэныгъэ-къэхутакIуэ институт нэхъыщхьэм и 
нэхъыжь Тюрин Евгений жиIэри абы тохуэ: «ТхылъымпIэр хужь 
пщIын папщIэ узыхуэчэм химиер Урысейми щызэбгъэпэщы-
фынущ, ауэ иджыпсту Iуэхур зылъахъэр нэгъуэщIщ. Тхылъым-
пIэ къыщIэзыгъэкI IуэхущIапIэхэр США-м, Австрием,  къинэмыщI 
къэралхэм ящыщ заводхэм зэракъудамэрщ. Абыхэм ящыгу-
гъыу есахэм къагъэсэбэп хэлъхьапхъэхэр ямы щIыжыххэ хъуа-
щи, псори щIэрыщIэу зэтраублэжын хуейщ». 

Тюриным зи гугъу ищI IуэхущIапIэхэр зэрыхъур тIу къудейщ, 
ахэр урысей къалэхэм щолажьэ: «Монди групп» (Сыктывкар), 
«Илим групп» (Сегежэ, Коряжмэ, Светлогорск, Усть-Илимск). 

Светлогорск дэт комбинатым тхылъымпIэ гъуабжэ къыщыда-
гъэкIын щIадзащ зэкIэ. Химикхэри я лэжьыгъэм пэрыхьакIэщ. 
«Светокопи-эко» тхылъымпIэр мэлыжьыхьыр имыкIыу тыкуэн-
хэм къыщIалъхьэну жаIэ. 

ДяпэкIэ тхылъымпIэ
дыщыщIэнукъым

ЦIыхухэр ямыгъэщхьэрыуэн 
пап щIэ Инстаграмымрэ Фейсбу-
кымрэ зэрызэхуащIрэ, махуэ 
къэс зэхыхьэу щыта интернет 
хьэблэхэр «шэщIэхупIэ» ямыIэу 
къызэхэнащ. «Телеграмыр зыкIи 
нэхъ Iейкъым» жаIэ щхьэкIэ, япэ-
рауэ, узэсэ сэгъейщ. ЕтIуанэра-
щи, щIэлъэту лажьэ, зыхуей хуэ-
за Дуров Павел и губгъуэм уи 
Iуэху еплъыкIэр щыпхыбгъэкIы-
ну тынш пэтми, ар къыумыгъэ-
наIуэу ууэршэрыну къуит Iэмал-
хэр нэхъ кIащхъэщ. 

Къуажэ-къэралыгъуэ Себоргэ

Жыжьэ  дынихьэсыну  Россграмым?
Инстаграмыр зэрызэхуащIу, Уры-

сейм и закъуэ щылажьэ «Вконтак-
те» цIыхубэ зэпыщIапIэ Iэмалым 
Iэпхъуахэри бэгъуащ. Ауэ ари ещхь 
хъуакъым Инстаграмым, Фейс-
букым и гугъу умыщIыххэ. Пэжщ, 
абыи акъылэгъу къыщыбгъуэты-
фынущ, сурэти пхуигъэувэнущ, 
уеблэмэ щэн-щэхуэн Iуэхури щеб-
гъэкIуэкIыфынущ. ИтIани, фIым 
нэхърэ нэхъыфI гъуэтыгъуейщ. 

Псори арэзы зыщIыпхъэ, инста-
грамым и урысей тIолъхуэныкъуэр 
гъатхэпэм и 28-м утыку кърахьэну 
дыкъагъэгугъат. Зи гугъу тщIы 
«Россграмым» и макъ къигъэIуа-
кIэщ, ауэ ар зыхуей хуэзэным, 
цIыхухэр зришэлIэным иджыри 
куэдыфI иIэщ. 

«Россграмыр Инстаграмым и    
пIэ иувэну ущымыгугъмэ нэ-
хъыфIщ, - жеIэ Урысейм и Соцсет-

хэмрэ мессенджерхэмрэ зыгъэ-
лажьэхэм я зэгухьэныгъэм и 
унафэщI Зыков Владимир. - Сыту 
жыпIэмэ, ар  щагъэлэжьэну зы-
хуамурад интернет лъапсэм и зэ-
гъэпэщыкIэр иджыри зыхуей хуэ-
закъым. Езы Россграмыр иу-
тIыпщыну зи пщэ дэзылъхьэжа Зо-
бов Александррэ Филимонов 
Ки риллрэ къагъэ сэбэпыр езыхэм 
я лэжьыгъэкъым, абы къикIращи, 
Iуэхум нэгъэсауэ хащIыкIыркъым. 
Доллар 69-рэ фIэкIа зимыуасэ 
Iэмэпсымэ къащэхуауэ, зыгуэрхэм 
йопэщэщ, зды нэсышхуаи щыIэ-
къым. ЩIалэхэм ипэжыпIэкIэ лэ-
жьапIэ ямыIэу арати, къагъуэтащ. 
Ауэ цIыхухэм къахуэщхьэпэн ин-
тернет Iэмэпсымэ щIэх дагъэ-
лъагъуфыну? Ар зэкIэ жэуап 
пыухыкIа зимыIэ упщIэщ. Дуров 
Павел деджа хуэдэу зызыгъэIуа 

Зобовми пэж жиIауэ зыри щыхьэт 
техъуэркъым, езыри къэралыр зы-
щыгугъ хъуну IэщIагъэлIу жыс-
Iэркъым». 

Зыковым зэрыжиIэмкIэ, Уры -
сейм Россграмым ебгъэлэжь хъун 
IэщIагъэлI мымащIэ исщ. А инста-
грам дыдэм елэжьа ди лъахэ гъу-
хэр иджыпсту Яндекс къудамэм 
щолажьэ. НэгъуэщIу жыпIэмэ, лэ-
жьыгъэ щхьэпэкIэ узыщыгугъ хъун 
ди куэдщ, ауэ къалэныр зи пщэ 
 далъхьар ахэракъым. ЗэкIэ Рос с-
грамым зезыгъэтхыну хуежьахэм 
абы и цIэм щегъэжьауэ зыри ягу 
ирихьакъым. Апхуэдэу щытми, 
лэжьыгъэр йокIуэкI, фIым дыщо-
гугъ. 

Къралыгъуэ щхьэхуэу зызыгъэIуа 
Себоргэ къуажэм и нобэрей теплъэр.


